
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАГЦХҮҮ ОНЦГОЙ ШААРДЛАГЫН ЭРХЭНД ЗОХИОЛЧИЙН БИЧСЭН НЭГДҮГЭЭР БҮЛЭГ

	Хасаг морин цэргийн сэлэм, чөлөө зайгүй гялалзан цавчилсан битүү бүслэлт, өглөөний хэрд хойд талаараа пулемётын ширүүн шүршилтэд хяргагдан хоромхон зуур сарнихад улаан нүүрт комиссар Евсюков амь тэмцэн эцсийн дайралт хийж тэр өчүүхэн чөлөөгөөр нэвтрэн гарлаа. 

	Хилэн шиг хотгорын үхлийн хүрээнээс улаан нүүрт Евсюков, Марютка, бас хорин гурван хүн мултарч чаджээ. 

	Зуун арван есөн хүн, бараг бүх тэмээ нь мушгиран гогцоорсон заг, улаан мөчирт сухайн завсар хооронд, цэвдэг хөлдүү элс хайр дээр тэрийлдэн хоцорчээ. 

	Есаул Бурыгад дайсны үлдсэн хэсэг дайраад гарчихлаа гэж илтгэхэд нь араатны том савраараа парвигар сахлаа имэрч, тамхины үнсний ширмэн сав шиг амаа дарвайтал эвшээгээд залхуу нозгой байдлаар:

	— Хэ цэс! Тэднээр яах юм. Бүү нэх, морьдоо эцээх хэрэг алга. Цаадуул чинь энэ элсэн цөлд тэртэй тэргүй өлбөрч үхнэ гэж зандачжээ. 

	Гэтэл улаан Евсюков, Марюткагийн хамт хорин гурван хүнтэйгээ хээрийн улангассан араатан шиг урагш довтолгон, бултан займчсаар адаг төгсгөлгүй элсэн нургийн гүн рүү орсоор явлаа. 

	Яагаад «улаан Евсюков» гэсэн юм бол? гэж уншигч лав яарч байгаа биз ээ. 

	Цөмийг эрэмбэ дараагаар нь хэлье. 

	Колчак, винтов буу ёрдолзуулсан бөөн хүнээр Оренбургийн төмөр замыг бөглөө мэт таглаад гайхаж мэлэрсэн юм шиг оцойсон уурын тэргүүдийг нь мухардуулан хорьсон тэр цагаас Туркестаны бүгд найрамдах улсад савхины хар будаг байхаа больжээ. 

	Гэтэл нүргээн, самуун ихийн хажуугаар савхи тун хэрэгцээтэй цаг болсон байв. 

	Дулаан тавлаг орон гэрээсээ гарч, халуун хүйтэн, усан бороо, ган гачиг, шунгинах сумны исгэрэлт дунд хаягдсан хүмүүст бөх сайн хувцас хэрэгтэй байлаа. 

	Тийм ч учраас хүмүүс савхин хүрэм өмсөх боллоо. 

	Газар сайгүй хүрмийг өмссөн эздийнх нь царай шиг хатуу догшин, ган төмрийн зэгэл саарал туяа татсан хар өнгөөр буддаг байв. 

	Гэтэл Туркестанд тийм будаг бүр тасарчээ. 

	Тэгэхлээр, ферганы узбек хүүхнүүд толгойн алчуурынхаа сэвсгэр торгыг тогос шувууны өд шиг солонгоруулан буддаг, бас туркмений омголтсон уруулт авгайчууд текин нутгийн хивснийхээ сахлаг хээ угалзыг алаглуулан буддаг, германы анилины нунтгийн нөөцийг хувьсгалт штаб нутгийн иргэдээс арга буюу хураамжлан авахад хүрэв. 

	Энэ нунтгаар хонины түүхий арьс будах болсон тул Туркестаны Улаан армийнхан час улаан, шаргал цайвар, шар, ногоон, цэнхэр, хөх, ягаан өнгөөр солонгорон харагдах болов. 

	Комиссар Евсюков хувь заяаныхаа эрхэнд штабаас өгсөн наряд ёсоор эд агуулахын цоохор ахлагчаас олгосон тод улаан өмд, хүрмийг авах тавилантай байжээ. 

	Евсюковын нүүр, хар багын улаан агаад шаргал сэвхтэй, толгойн үс нь нугасны өд шиг өрвөгөр зөөлөн билээ. 

	Хэрвээ үүн дээр Евсюковын нуруу нам, бие махархгийн улмаас бүхэл дүрээрээ яг зууван хэлбэртэйг нэмчихвэл, ув улаан өмд, цамц өмсчихөөрөө улаан өндөгний баярт зориулж будсан өндөгнөөс ялгарах юмгүй бүлгээ.

	Евсюковын араас харахад байлдааны зэр зэвсгийнх нь мөрөвч «X» үсгийн хэлбэртэй үзэгдэж, хэрвээ комиссар наашаа харвал «В» үсэг шиг үзэгдэх болов уу гэмээр ажээ. 

	Христос мэндлэв ээ!

	Тийм юм болсонгүй. Улаан өндөгний баяр, Христос бурхан хоёрт Евсюков сүжиглэдэггүй. 

	Зөвлөл, интернационал, онцгой комисс, чийрэг болхи гартаа атгасан гялгар хар нагандаа л сүжигтэй хүн. 

	Евсюковын хамт үхлийн сэлмэн хүрээнээс гарч хойд зүгт одсон хорин гурван хүн улаан цэрэгтэй л адилхан улаан цэргүүд. Нэг үгээр хэлбэл жирийн л хүмүүс байв. 

	Харин тэдний дундаас Марютка онцгой билээ. 

	Марютка бол Айдарханы орчмын зэгс ногоо битүү бүрхсэн Ижил мөрний өргөн уст адаг газарт орших загасчны суурины загасчин хүний өнчин бүсгүй юм. 

	Долоон настайгаасаа аваад дарайсан брезент өмд өмсөж, май загасны бялбаганасан мөнгөлөг гэдсийг хутгаар хагаланхан загасны гэдэс доторт хир тос болсон ванданг арван хоёр жил зайдлан суужээ. 

	Хот суурин даяар сайн дурынхныг тэр үеийн Улаан гвардид элсүүлэх зар тарахад Марютка гэнэт хутгаа бандандаа зоочхоод, шулуухан босож улаан гвардичуудын эгнээнд нэрээ бичүүлэхээр нөгөө нугардаггүй даргар өмдтэйгөө яваад өгчээ. 

	Анхандаа түүнийг хөөгөөд байсан ч өдөр бүр ирээд салахгүй болохоор нь инээлдэн шуугилдаж бусдын адил тэгш эрхтэйгээр улаан гвардичин болгов. Харин эм хүний аливаа явдал хийгээд бас хөдөлмөр хөрөнгийг төгс ялах хүртэл хүүхэд төрүүлэхгүй гэсэн ам өчгийг нь авч гарын үсэг зуруулсан байна. 

	Марютка эргийн зэгс мэт нарийхан биетэй агаад шаргал үсээ сүлжин ороож текин нутгийн хүрэн папахаар даруулан өмсжээ. Марюткагийн нүд нь гэвэл сэргэлэн, муурын нүд шиг сээтэн шар галтай билээ. 

	Сэтгэн мөрөөдөх нь Марюткагийн амьдралын эрхэм чухаг нь юм. Бодол мөрөөдөлд тун ч автамтгайгаас гадна ямар ч хамаагүй цаасны тасархай дээр хаана ч байсан харандааны хугархай барьчхаад хазгай муруй үсгээр шүлэг бичих дуртайг хэлэх үү. 

	Үүнийг нь отрядынхан цөм мэднэ. Сонин гаргадаг ямар нэгэн хотод ирвэл Марютка даруй албан газраар орж хуудас цаас гуйдаг байв. 

	Сэтгэл догдолсондоо чийггүй болсон уруулаа долоож байгаад л шүлгээ хичээнгүйлэн хуулж бичээд тус бүрийнх нь дээд талд нэрийг нь тавьж, доод талд нь Мария Басовагийн шүлэг гэж бичнэ. 

	Янз бүрийн шүлэг бичдэг байлаа. Хувьсгалт тэмцэл жолоодогчдын тухай, мөн түүнчлэн Лениний тухай бичдэг. 

	 

	Манай пролетарийн баатар Ленин

	Мандуулж, талбайд хөшөөг чинь босгоно. 

	Хааны тэр ордыг чи хөмрүүлж

	Хөдөлмөр дээр эгцлэн зогслоо. 

	 

	гэж бичсэн нь бий. 

	Шүлгээ сонины газар авчирч өгдөг байв. Сониныхон, морин цэргийн карабин буу, савхин хүрэмтэй турьгүй нарийхан бүсгүйг тал талаас нь сониучлан харцгааж, шүлгийг нь гайхсан байртай хүлээж аваад уншиж үзэхийг амлана. 

	Марютка ч цөмийг нь ажиггүйхэн тойруулан харчхаад гарч явдаг байлаа. 

	Редакцын нарийн бичгийн дарга шүлгүүдийг нь сониучирхан уншаад инээдээ барьж чадахаа болихдоо ам нь аажмаар ангайж, мөр нь чичгэнэж эхэлнэ. Сонины албан хаагчид овооролдон шавж, нарийн бичгийн дарга нь шүлсэндээ хахаж цацан тэр шүлгүүдийг нь уншина. 

	Тэд цонхны тавиур дээр унаж тусан бөөн хөхрөлдөөн болно. Тэр үес сонины газарт шүүгээ сав, ширээ сандал байгаагүй... 

	Марютка өглөө нь дахиад л хүрээд ирэх ажээ. Нарийн бичгийн даргын татвалзаж мушилзсан царай руу нүд цавчилгүй эгцлэн харж хуудаснуудаа цуглуулж аваад, 

	— Нийтэлж болохгүй байх нь ээ? Дутуу дулимаг л биз дээ? Энэ шүлгүүд чинь миний амин голын л хэсэг гэсэн үг, сүхээр цавчаад авсантай ялгаагүй, тэгэхэд дандаа л муу болоод байдаг... За яах вэ, дахиад оролдъё, өөр арга алга! Ер нь яагаад ийм хэцүү юм бэ, загасан тахал чинь? Аан - гэж хам хум хэлнэ. 

	Тэгээд л туркмен папах малгайгаа духдуулан дарж мөрөө хавчаад гарч явдаг ажээ. 

	Марютка шүлэг зохиохдоо бүтэл муутай ч гэсэн шагайсан болгоноо гайхалтай мэргэн онодог байлаа. Евсюковын отрядын хамгийн сайн бууч болохоор тулалдааны үед ямагт улаан даргынхаа дэргэд явдаг байжээ. 

	Евсюков хуруугаараа зааж, 

	— Марютка! Хараач! Офицер байна! гэнэ. 

	Марютка! нүдээ онийлгон уруулаа долоож буугаа яаралгүй чиглүүлнэ. Буу тасхийн дуугарахдаа алдаж байсан удаагүй. Бүсгүй винтовоо доош болгох бүрдээ

	— Гучин ес дэх нь загасан тахал. Дөч дэх нь загасан тахал гэж хэлдэг байв. 

	«Загасан тахал» гэдэг нь Марюткагийн хэлэх дуртай үг юм. 

	Харин энэ бүсгүй хараалын үгэнд тун дургүй. Дэргэд нь хараавал хөмсгөө атируулан, үг дуугүй ув улаан болчихдог байлаа. 

	Марютка штабт өгсөн амлалтаа хатуу чанд сахина. Отрядынхны хэн нь чиг Марюткад таалагдсан гэж гайхуулж үл чадна. 

	Нэг удаа отрядад ирээд удаагүй мажар Гуча гэгч, хэдэн өдрийн турш бүсгүйг талимааран ширтэж яваад нэгэн шөнө түүний өвөрт орчихсоноос тун ч эвгүй юм болж билээ. Мажар эр гурван шүднээсээ хагацаж шанаагаа няцартал цохиулаад арай чамай мөлхөж гарсан юм даг. Марютка гар бууны бариулаар дэлссэн байжээ. 

	Улаан цэргүүд Марюткаг наанаа элэглэн дооглох боловч тулалдааны үед аминаасаа илүү хайрлаж хамгаалдаг байлаа. 

	Тэдний тод өнгийн бөх савхин хүрмийн цаана уян цагаан сэтгэл, орон гэртээ үлдсэн эмс хүүхний аятай халуухан биеийг санасан гуниг мөрөөдөл нь далдлан нуугдаж байсан сан. 

	Нүдгүй хар цэвдэг элсэн нураг дундуур хойд зүгийг барин яваа хорин гурав, улаан Евсюков, Марютка хэд ийм л улс байсан юм даа. 

	Догшин хоёрдугаар сар, мөнгөлөг цасаар шуурч исгэрэн гингэнэнэ. Элсэн манхнуудын хоорондох овон товонг сэвсгэр цасаар хивс дэвсэх мэт зулж хар булингар, шуурган ийш тийш өрвөлзтөл шуургалан тэдний дээгүүр тэнгэр аягүйрхэн исгэрч, эсвэл салхи аймшигтайяа хүнгэнэн, эсвэл дайсны сум араас нь салахгүй нэхэн улигнан шунгинана. 

	Тэдний ханзархай гуталтай хөл хүндрээд цас элснээс сугарах нь бэрх болж, өлөн нүцгэн тэмээнүүд нь муухайгаар буйлан энэлж, сэвсээ цацална. 

	Салхинд мөлийтөл үлээгдэн хатсан марз дээр хужир давс гялтганаж эргэн тойрон хэдэн зуун мод тэнгэрийг харлан булингартах тэгшхэн хормойгоор нь махны хутгаар огтлоод газраас зааглачихсан юм шиг харагдана. 

	Энэ бүлэг миний өгүүллэгт уг нь огт илүү зүйл юм. 

	Дараагийн бүлгүүдэд яригдах хамгийн гол зүйлээсээ эхэлсэн бол надад хялбар байх санж. 

	Гэвч Хар худаг гэгчээс баруун хойд зүг гучин долоон мод орчим газар Гурьевийн тусгай отрядын үлдэгдэл хаанаас яагаад гарсан, яагаад улаан армийн отрядад нэгэн эмэгтэй бий болсон, юунаас болоод комиссар Евсюковыг улаан гэдэг болсныг уншигч маань мэдэх хэрэгтэй шүү дээ. Ер нь тэгээд уншигчийн мэдвэл зохих бас бус зүйл зөндөө бий. 

	Би онцгой шаардлагаас болоод энэ бүлгийг бичсэн юм. 

	Гэвч та бүхэнд нотлон хэлэхэд энэ бүлэг ямар ч ач холбогдолгүй юм шүү.

	 


ОЙРТОН ХАРВАЛ ГВАРДИЙН БАГА ДАРГА ЧАЛЧАА ЗАЛУУ БОЛОН ХУВИРСАН ТОРОЛЗОХ ХАР ТОЛБО ТЭНГЭРИЙН ХАЯА ЗАВСАРТ ГАРЧ ИРСЭН ТУХАЙ ӨГҮҮЛЭХ ХОЁРДУГААР БҮЛЭГ

	 

	Жан-Гельды худгаас Сой худаг хүртэл далан мод, тэндээс Ушкан булаг хүртэл бас жаран хоёр мод зайтай. 

	Шөнө Евсюков бууныхаа бөгсөөр ил гарч махиралдсан үндсийг тулж:

	— Зогсоод! Энд хононо! гэж бээрэнгэ хоолойгоор хэлэв. Заг хугачиж асаалаа. Өтгөн тортогтой дөл дүрэлзэн ноцож, гал тойрсон элс гэсэж дугариглан харлав. 

	Ачаанаасаа өөх, цагаан будаа гаргацгаав. Хонины махны хурц үнэр ханхалсан будаа ширмэн тогоон дотор пор пор буцлав. 

	Хүмүүс галын дэргэд зайгүй шахалдан бөөгнөрнө. Хувцасных нь уранхай нүх сүв бүхнээр жихүүцүүлэн үлээх шуурганаас биеэ аврахыг оролдон шүдээ тажигнуулан дуугарч ярих ч сөхөөгүй байцгаалаа. Хөлөө галд хийх шахан дулаацах тул шаахайных нь халцархай савхи шарчигнан умайна. 

	Тушаатай тэмээнүүд явган шуурган дунд хонхоо гунигтай жингэнүүлэн дуугаргана. 

	Евсюков чичгэнэсэн хуруугаар тамхи ороов. Утаагаа үлээн савсуулах зуураа хоолойгоо шахан:

	— Одоо, нөхөд минь хаашаа зүглэхээ хэлэлцэх хэрэгтэй байна гэж хүчлэн хэлэхэд

	— Хаашаа явдаг юм бэ, тэртэй тэргүй баларч дуусжээ. Гурьев рүү буцах нөхцөлгүй. Хасгууд шавчихсан, бөөн хүч байгаа. Гэтэл Гурьевээс өөр зүглэх газар алга гэж түүдгийн цаанаас нэгэн хүн үхээнц хариулав. 

	— Хива руу зүглэвэл яадаг бол? гэвэл. 

	— Хи-хи! Мөн хэлэв ээ! Өвлийн цагт Кара-Кумаар элбэг зургаан зуун мод газар уу? Тэгээд юугаа гударч явах юм бэ? Хоол хийх гэж бөөсөө хөлийнхөө ороолтод үржүүлэх хэрэг үү? гэв. 

	Бөөн инээд болов. Гэтэл мөн л нөгөө үхээнц дуу бүр арга тасарсан янзтай. 

	— Үхэх л ганц эцэс байна! гэлээ. 

	Евсюковын зүрх улаан хуягийнх нь цаана шимшрэн өвдсөн боловч түүнийгээ мэдэгдэлгүй ширүүн дуугарч тэр этгээдийн үгийг таслан:

	— Чи муу улцгар! Үймээн бүү дэгдээ! Тэнэг хүн үхэж болно, харин үхэхгүйн тул бөндгөрөө ажиллуулах хэрэгтэй гэв. 

	— Арга ядрахад Александровск руу хөдөлж болох юм. Тэндхийнхэн загасчин ах дүү нар маань шүү дээ. 

	— Тусгүй, Деника десант буулгасан гэдэг мэдээ байсан. Красноводск, Александровск аль нь цагааны гарт байгаа гэж Евсюков дуугарав. 

	Балар харанхуйн дундаас гэнэт нэг хүний ёолох сонсогдлоо. 

	Евсюков түүдгийн галд халсан өвдгөө алгадаж, эрс шийдэмгий дуугаар

	— Гүйцлээ! Арал тэнгис рүү зүглэх л ганцхан зам байна нөхөд өө! Арал хүрээдэхвэл, тэнд эрэг дагуу нь нутгийн цөөн хүмүүс нүүдэллэж байдаг юм. Тэнд амсхийж аваад Казалинскад араас нь очно. Казалинскад фронтын штаб байгаа. Тэнд оччихвол гэртээ орлоо гэсэн үг гэж буцалтгүй хэлэв. 

	Тэгээд дуугүй боллоо. Яваад хүрчхэж болох юм гэдэгт өөрөө ч итгэхгүй байлаа. 

	Хажууд нь хэвтэж байсан хүн толгойгоо өндийлгөн:

	— Тэгээд Арал хүртэл ямар цусаа хивэх юм? гэхэд нь Евсюков дахиад л шуудхан:

	— Тэлээгээ чангалах л болно доо. Ямар их ноёд биш! Чамд май загас бал бурамтай барих хэрэг үү? Гайгүй ингээд яв. Одоохондоо будаа байна, жаал гурил ч бий гэж няцаав. 

	— Гуравхан хоногийнх уу? гэхэд нь

	— Гуравхан хоног ямар хамаа байна! Эндээс Черныш булан хүртэл арав хоногийн газар. Зургаан тэмээтэй байна. Хүнсээ дуусмагц тэмээгээ нядална. Тэртэй тэргүй хэрэггүй юм чинь. Нэгийг нь алаад махыг нь нөгөө өөр нэгэнд нь тэгнээд яваад байна даа. Тэгсээр байгаад хүрнэ гэлээ. 

	Хэн ч дуугарсангүй. Марютка түүдгийн дэргэд газар тохойлдон хэвтэж мууран нүдээ цавчилгүй гал руу гөлөрчээ. Евсюковын сэтгэл бухимдан үймэрч ирлээ. 

	Тэр бээр босож хүрмийнхээ цасыг гүвээд

	— Больцгоо! Үүрийн гэгээгээр хөдөлцгөө гэж би тушаах байна. Зарим маань хүрч чадахгүй ч байж магадгүй (Комиссарын дуу айсан шувуухай дэгдэх мэт тасалдав) Гэвч явах хэрэгтэй... учир нь нөхөд өө... хувьсгал болж... Бүх дэлхийн хөдөлмөрчдийн төлөө! гэлээ. 

	Комиссар хорин гурван хүнийхээ нүдийг ээлж дараалан харлаа. Жилийн турш харж дадсан гал цогийг олж үзсэнгүй. Цөмийнх нь нүд жавхаагүй болж буруулж далдична, сормуусныхаа цаана цөхөрч эргэлзсэн шинжтэй гүйлгэнэнэ. 

	— Тэмээнүүдээ идчихээд дараа нь бие биеэ барьж идэх болно доо гэлцэнэ. 

	Дахиад л нам гүм болов. 

	Гэтэл Евсюков гэв гэнэт эм хүний жингэнэсэн дуугаар бухимдан орилж:

	— Тайлбар бүү тавьцгаа! Хувьсгалт үүрэг гэдгийг мэдэх үү? Тушаал өглөө бол гүйцэх нь тэр! Үг дуугүй биелүүл! Эсвэл шууд буудан ална! гэв. 

	Евсюков хөхүүлж ханиалгасаар суув. 

	Тэгтэл сүмбээр будаа хутгаж байсан хүн гэнэт хөгжилтэйеэ:

	— Юунд нусаа унжуулцгаана вэ? Будаагаа үмхэцгээ. Дэмий чанасан хэрэг үү? Дайчдаа ч алддаа, муу сайн бөөснүүд гэв. 

	Халбагаараа өсөж язарсан тостой өтгөн будааг бөөн бөөнөөр нь утган авцгааж хөргөхгүйн тул хоолой амаа түлэн залгилцгаав. Гэсэн ч үмхлэх хооронд уруул дээгүүр нь муухай тос дамбайн царцана. 

	Түүдэг унтрах дөхөж, түнэр харанхуйд улбар оч улалзан хаялж байлаа. Хүмүүс бие бие рүүгээ улам шахацгаан унтах нь унтаж, хурхирах нь хурхирч, ёолох нь ёолж нойрон дундаа яраглан хараах нь хараацгаана. 

	Өглөө болохын алдад Евсюковын мөрийг түргэн түргэн нудчихад тэр сэрлээ. Цантсан сормуусаа арай ядан нээж дадсан зуршлаараа бээрсэн гараараа винтовоо шүүрэн авлаа. 

	— Байз, бүү сүржигнэ! гэх дуулдав. 

	Марютка дээр нь тонгойн зогсож байв. Шуурганы шаргал саарал манан дундаас түүний мууран нүд галтай гялалзана. 

	— Яах нь вэ? гэхэд

	— Босоорой, нөхөр комиссар аа! Гагцхүү чимээ бүү гарга! Тануусыг дугжирч байх зуур би тэмээ унаад жаал давхилаа. Киргизийн тэмээн жин Жан-Гельдээс ирж явна гэж Марютка хэлэв. 

	Евсюков хөлбөрөн эргэж нөгөө талаараа хэвтээд хахаж цацан:

	— Ямар жин, юу гэж худлаа яриад байна? гэж асуув. 

	— Үнээн үнэн... муу загасан тахал! Немаканууд байна! Дөчөөд тэмээтэй юм! гэв. 

	Евсюков хөл дээрээ хурдан гэгч үсрэн босож хуруугаа амандаа хийгээд исгэрлээ. Хорин гурван нөхөд нь даарч мэдээгүй болсон биеэ арай ядан тэнийлгэж байснаа тэмээн жингийн тухай дуулмагцаа даруй сэргэцгээв. 

	Хорин хоёр нь бослоо. Нэг нь боссонгүй хоцров. Нэмнээгээр битүү хучаад хэвтжээ. Халуурч бие нь салгалснаас нэмнээ нь тогтож ядан чичгэнэж байлаа. 

	Марютка зах доогуур нь хуруугаа шургуулж үзээд

	— Халуун ханиад! гэж хэнэггүй хэлэв. 

	— Ээ чөтгөр гэж! Яадаг билээ? Эсгийгээр хуччих, хэвтэж байг. Буцаж ирээд авъя. Тэмээн жин аль зүгт явна гэв ээ? гэвэл Марютка баруун тийш гараа зангаж

	— Холгүй! Зургаан мод хэртэй л байх. Баян немаканууд аа! Тэмээтэй ачаа нь ч гэж яриа алга! гэв. 

	— За алзахгүй болох нь энэ! Ганцхан алдчихгүй юм сан. Харуутаа тал бүрээс нь бүслээрэй. Хөлөө бүү хайрлагтун. Зарим нь баруунаар нь, зарим нь зүүгээр нь. Яваад! гэж Евсюков тушаав. 

	Хурдан явсандаа дулаацан аяндаа сэргэцгээн элсэн манхнуудын хоорондуур бөхөлзөн бүдэчсээр цуварлаа. 

	Элс үелэн хээлсэн манхны оройгоос харвал алсад зоогийн ширээ мэт хавтгай хатсан марз дээр тэмээн цуваа хар толбо мэт үзэгдэв. 

	Тэмээдийн бөхөн дээр хүнд ачаа дайвалзан харагдана. 

	— Бурхны хишиг! Ивээж өршөөлөө гэж цоохор нүүрт Гвоздев бишрэнгүй шивнэнэ. 

	Евсюков тэссэнгүй. 

	— Бурхан гэнэ ээ?... Бурхан гэж юу ч байхгүй, бүх зүйлд өөрийн бодит шугам байдаг гэж чи хэчнээн хэлүүлэх гэсэн юм хэмээн зэмлэв. 

	Гэвч маргах зав байсангүй. Элсний нугачаа, өвийж сөвийсөн бут сөөг бүхнийг ашиглан командын дагуу харайлдан гүйцгээнэ. Гараа чинэрч өвдтөл буугаа атгацгааж, энэ тэмээн жинг алдаж болохгүй, алдаад явуулчихвал түүнтэй хамт бүх найдвар, амь нас, аврал цөмийг туучих нь тэр гэдгийг бүгд ойлгожээ. 

	Тэмээн жин яаралгүй тайван өнгөрч явав. Тэмээн тохошны өнгө, чонон малгайтай, дулаан дээлтэй киргизүүдийн алхлах нь бүр ялгаран харагдах болов. 

	Евсюков, ув улаан хүрмээ улалзуулан манхны хяр дээрээс ургах мэт босон буугаа бэлхэн зэхээд хүнгэнэсэн хөндий дуугаар:

	— Тохта! Зэвсэгтэй бол эсэргүүцэлгүй газар тавьцгаа. Үгүй бол цөмийг чинь тонилгоно шүү гэж хашхирав. 

	Айж мэгдсэн киргизүүд үгийг нь гүйцэд дуулж амжилгүй бөгсөө тонтгонуулан элсэн дээр бөхөдхийн унацгаав. 

	Улаан цэргүүд ч гүйсэндээ амьсгаадан тал бүрээс нь харайлдан ирлээ. 

	— Залуусаа тэмээнүүдийг нь авцгаа! гэж Евсюков хашхична. 

	Гэтэл түүний дууг даран, тэмээн жингийн зүгээс винтов буу жигд гэгч галлаж эхлэх нь тэр ээ. 

	Омогтой сум нохойн гөлөг хуцах мэт шав шув дуугарган тусаж Евсюковын дэргэд нэг хүн гараа алдлан толгойгоороо элс рүү шаан уналаа. 

	— Хэвтээд! Муу чөтгөрүүдийг хярга! гэж хашхирсаар Евсюков хонхор манханд орж хэвтэв. Буун дуу энд тэндгүй тас няс хийж эхлэв. 

	Сөхөрч хэвтсэн тэмээнүүдийн цаанаас үл үзэгдэх хүмүүс буудна. 

	Киргизүүд ч арай биш бололтой. Буудах нь хэтэрхий мэргэн агаад замбараатай байлаа. 

	Сум нь хэвтэж байгаа улаан цэргүүдийн бүр хажууханд элс манарган тусна. 

	Хээр тал нижигнэн доргилж байснаас тэмээн жингийн зүгээс буудах нь арай намдав. 

	Улаан цэргүүд гүйж хэвтсээр нэлээд дөхөж эхэллээ. Бараг гучаад алхам ойртчихсон хойно тэмээний цаанаас цагаан юүдэнтэй, үстэй малгайтай толгой цухалзан, улмаар алтан шар погонтой мөр үзэгдэхийг Евсюков харчхав. 

	Тэгээд араасаа мөлхөж ирсэн Марютка руу толгойгоо эргүүлэн:

	— Марютка! Хараач! Офицер байна гэлээ. 

	— Харж байна гэж Марютка хэлэв. 

	Бүсгүй буугаа яаралгүйхэн чиглүүлэв. Буун дуу нирхийн цуурайтлаа. 

	Марюткагийн гар нь бээрчихсэн юм уу, гэж гүйж сэтгэл догдолсондоо чичирсэн юм уу; «Дөчин нэг дэх нь, загасан тахал!» гэж дөнгөж хэлтэл нь тэмээний цаанаас оготор хөх дээлтэй, цагаан юүдэнтэй хүн босож ирээд винтовоо өндөр өргөхөд жаданд нь сүлбээтэй цагаан алчуур дэрвэлзэж харагдав. 

	Марютка винтовоо элсэн дээр таягдан шидчихээд холцруутсан халтар нүүр дээгүүрээ нулимсаа гоожуулан уйлж гарав. 

	Евсюков офицер луу гүйлээ. 

	Нэг цэрэг түүнээс түрүүлэн санасандаа хүртэл жадлах санаатай жадаа савчуулан харайлгав. 

	— Гар бүү хүр!.. Амьдаар нь барь! гэж комиссар хашхирна. 

	Оготор хөх дээлтэй хүнийг барьж газар унагав. 

	Офицертой хамт байсан таван хүн халуун тугалганд хяргуулсан тул тэмээний араас боссонгүй. 

	Улаан цэргүүд инээлдэн, хараалдан явж тэмээнүүдийг буйл цагаригаас нь хөтөлж хэд хэдээр нь холбов. 

	Киргиз хүмүүс Евсюковын араас майжганан паацганан шогшиж хүрмээс нь, тохойноос нь, өмднөөс нь, буу зэвсгээс нь хүртэл зууралдан нүүр лүү зураас шиг онигор нүдээрээ өрөвдөлтэй харж нэг юм шулганана. 

	Комиссар салахын түүс болон унтууцаж тэднээс зугтаан бас өрөвдсөндөө ярвайж салхид гандсан ёнтгор шанаа, хавтгай хамар луу нь наганаа чиглүүлж

	— Тохта, зайлцгаа! Тайлбар бүү тавьцгаа! гэнэ. 

	Сайн дах өмссөн, буурал сахалтай ахмаддуухан нэг нь Евсюковын бүснээс барьж авлаа. 

	Тэр хүн эелдэгхэн шивнэн хурдан хурдан шулганаж:

	— Уй-бай... Муу хийсэн... Киргиз тэмээтэй хэрэгтэй. Киргиз тэмээгүй үхнэ. Танай эзэн байна. Ингэнээ болохгүй. Танай мөнгө хэрэгтэй, манай өгнөө. Мөнгөн зоос, хааны зоос, цаасан мөнгө. Танай хэд хэрэгтэй, манай өгнөө, тэмээ буцаанаа хэрэгтэй гэв. 

	— Үгүй ээ чи, яасан юм ойлгодоггүй тархи вэ, тэмээгүй бол одоо бид бас үхнэ гэдгийг ойлгооч. Би ямар дээрэмдэж байгаа биш, хувьсгалын шаардлагаар түр хэрэглэх гэж байна. Та нар өөрсдийнхөн дээрээ явган яваад хүрчихнэ. Харин бид үхнэ шүү дээ гэвэл. 

	— Уй-бай. Муу байна. Тэмээ өгнөө хэрэгтэй, ачаагий нь ав, мөнгө ав гэж киргиз улиглана. 

	Евсюков угз татан гарыг нь алдуулж:

	— Чөтгөр чамайг! Хэлсэн амаа буцахгүй. Олон таван яриагүй. Гарын үсэг ав, тэгээд л дуусаа гэлээ. 

	Тэр, киргиз хүнд сонины тасархай дээр хордуулж бичсэн баримт өгөв. 

	Киргиз түүнийг нь элс рүү шидчихээд газар унан нүүрээ барьж ориллоо. 

	Бусад нь дув дуугүй онигор хар нүднээсээ нулимс дуслуулан зогсож байлаа. 

	Евсюков буруу харав. Тэгээд олзлогдсон офицерыг саналаа. 

	Тэр нь хоёр улаан цэргийн хооронд зогсож байв. Офицер урт түрийтэй швед эсгий гуталтай баруун хөлөө ялимгүй урагш тавьж, тамхи татан комиссар луу дооглонгуй мушилзан харж тайванхан байлаа. 

	— Чи хэн бэ? гэж Евсюков асуухад

	— Гвардийн бага дарга Чалчаа залуу гэгч байна. Харин чи хэн гэгч вэ? гэж офицер тамхиныхаа утааг үлээн өөдөөс нь асуув. 

	Тэгээд тэргүүнээ дээш өргөлөө. 

	Түүнийг улаан цэргүүдийн өөдөөс эгцлэн харахад нүд нь хөв хөх, савангийн цасан цагаан хөөсөн дунд францын нэгдүгээр зэргийн хөх өнгөт бөмбөлөг хөвж байгаа юм шиг болохыг Евсюков болон бусад цэрэг цөм ажиглан харцгаажээ.

	Марюткагийн устгасан дөчин нэг дэх дайсан нь гвардийн бага дарга Чалчаа залуу болох байлаа. 

	Гэвч даарч бээрсэндээ ч юм уу, сэтгэл догдолсондоо ч юм уу Марютка алдчихжээ. 

	Тийнхүү бага дарга хорвоод амьд явагчдын дунд нэг илүү орон тоо болон хоцорсон билээ. 

	Евсюковын тушаалаар олзлогдсон этгээдийн хамаг халаасыг эргүүлэн нэгжиж илгэн хүрмийнхээ ар дотор хийсэн нууц жижиг халаасыг оллоо. 

	Улаан цэргийн гар тэр халаасыг тэмтэрч олмогц бага дарга тал нутгийн унага шиг ухасхийн цойлсон боловч түүнийг бат бөх барьж байсан тул зөвхөн уруулынх нь чичирхийлэл, царайны нь хувхайрч цайснаар бачимдан бухимдсан нь мэдэгдэв. 

	Евсюков олж гаргасан зотон дугтуйг хээрийн цүнх дээрээ болгоомжтой дэлгэж, тэр бичгээс нүд салгалгүй тун анхааралтай уншиж үзээд толгой сэгсрэн гүн бодолд оров. 

	Уг бичигт, Оросын дээд захирагч адмирал Колчакийн засгийн газраас түүний бүрэн эрхт төлөөний хүнээ гвардийн бага дарга Чалчаа залуу гэдэг Вадим Николаевичийг Каспийн чанадах генерал Деникиний засгийн газарт томилон явуулав гэж өгүүлсэн байлаа. 

	Захидалд дурдсанаар бол нууц даалгаврыг бага дарга, Драценко генералд амаар илтгэх ёстой ажээ. 

	Евсюков тэр бичгийг эвхэж өвөртөө аятайхан хийгээд бага даргаас:

	— Таны нууц даалгавар гэгч чухам юу вэ, ноён офицер оо. Та улаан цэрэгт олзлогдсоныхоо хувиар бүгдийг нуулгүй хэлэх ёстой, би командлагч Арсентий Евсюков гэгч байна гэв. 

	Евсюков дээр бага даргын хэт хөх нүд тусаад орхилоо. 

	Бага дарга жуумалзан, хөлөө хавсраад, 

	— Monsieur Евсюков?... Тантай танилцахад их баяртай байна! Гэвч миний засгийн газраас ийм мундаг хүнтэй дипломат хэлэлцээ хийх бүрэн эрх надад олгоогүй нь харамсалтай гэв. 

	Евсюковын сэвхнүүд царайнаасаа цагаан болов. Бага дарга бүх отрядынхны нь өмнө түүнийг илтэд тохуурхан байлаа. 

	Комиссар нагаанаа суга татаж

	— Муу хивэн хорхой чи! Бүү тэнэглэ! Эсвэл хэл, эсвэл сум хүрт! гэв. 

	Бага дарга мөрөө хөдөлгөсхийгээд, 

	— Чи хэдий комиссар ч гэсэн мангуу эр юм аа! Алчихвал бүр юу ч үгүй сална шүү дээ? гэлээ. 

	Комиссар гар буугаа доошлуулж ихэд унтууцан, 

	— Би чамаар гопак бүжиглүүлнэ дээ, жингэрийн турсага минь. Чи миний өмнө дуулаад өгнө өө, гайгүй гэв. Бага дарга амаа мушилзуулан инээмсэглэсээр л байв. Евсюков нулимчхаад цааш одлоо. 

	— Яах вэ, нөхөр комиссар аа! Диваажинд нь илгээчих үү, яах вэ? гэж улаан цэрэг асуув. Комиссар холцруутсан хамраа маажлан, 

	— Үгүй... тэр болохгүй. Наадах чинь их гарын эд байна. Казалинск хүргэх хэрэгтэй. Тэндхийн штабт бүх өчгийг нь авч чадна гэлээ. 

	— Энэ чөтгөрийг бас яаж чирч явах юм бэ? Өөрснөө ч хүрч чадахаа мэдэхгүй байж? гэвэл бусад нь

	— Офицер элсүүлж эхлэх нь үү? гэлцэв. 

	Евсюков цээжээ тэнийлгэн:

	— Чамд ямар хамаа байна? Би авч явна гэж байна, хариуцлагыг нь хүлээнэ. Гүйцээ! гэж огцомхон зандарлаа. Комиссар эргэж харснаа Марюткаг үзэн, 

	— Уухайс даа! Марютка! Энэ эрхмийг чамд даатгая. Нүд салгаж болохгүй шүү. Алдчихвал арьсыг чинь давхар давхраар нь хуулна шүү гэв. 

	Марютка дуу шуугүй винтовоо мөрөндөө үүрч олзны хүн рүү дөхөж очоод

	— Аль вэ хө, наашаа хүрээд ир. Чи миний харгалзаанд байх боллоо. Харин намайг эм юм болохоор зугтаачхаж болно гэж бүү горьдоорой. Гурван зуун алхмын зайнд гүйдэл дунд чинь унагана шүү. Нэг удаа алдчихсан, дахиад алдана гэж горьдсоны гарз, загасан тахал гэв. 

	Бага дарга хяламхийн хараад пүг пүг инээн маягтай гэгчээр мэхийн ёсолж, 

	— Үзэсгэлэн гоо эрэмгий хүүхэнд олзлогдож байгаадаа сэтгэл маш ханамжтай байна гэлээ. 

	— Юу гэнэ ээ... Юугаа донгосоод байна вэ? гэж Марютка бага даргыг нэвт шувт харах мэт ширэв татаад, — Үл бүтэх этгээд! Магад падекатр бүжихээс өөр юм мэддэггүй биз? Дэмий юм бүү чалч! Туурайгаараа гишгээд бай, алхаад марш! гэжээ. 

	Тэд тэр оройдоо нэгэн бага шиг нуурын хөвөөнд хоноглоцгоов. 

	Давстай усны иод, ялзмагийн үнэр мөсөн дороос ханхална. 

	Тун сайхан бөх нойрсоцгоолоо. Киргизүүдийн тэмээн ачаанаас хивс, эсгий буулгаж авсан тул биеэ ороон хучаад бурхны оронд байгаа юм шиг дулаан унтсан байна. 

	Марютка шөнө унтахдаа гвардийн бага даргыг тэмээний дээсэн ногтоор гар хөлгүй агдлан хүлж ногтоо бүслэхээрээ ороон үзүүрийг нь гартаа уяжээ. 

	Эргэн тойрон инээдэм болцгоов. Бүлтгэр Семянный:

	— Хараач, та минь ээ, Марютка хонгороо аргадаа оруулж байгааг нь. Бүрмөсөн орууллаа шүү гэж орилов. 

	Марютка инээлдэж байгаа хүмүүсийн зүг хандаж

	— Нохой долооморууд, загасан тахал! Дооглоно гэнэ ээ... Зугтаачихвал яана? гэхэд

	— Тэнэг минь! Наадах чинь хоёр голтой юм уу? Энэ элсэнд хаашаа зугтаах юм бэ? гэлцэв. 

	— Элсэнд байна уу, биш байна уу? Ингэсэн нь найдвартай байх. Аль вэ унт чи, ангайсан хонгор гээд Марютка бага даргыг эсгий доогуур түлхэж оруулаад өөрөө хажуугаар нь хэвтээд өгөв. 

	Зузаан бүрээс, дулаан эсгийнд унтахад аятайхан ажээ. Эсгийнээс хээр талын зургаан сарын аагим халуун зах хязгааргүй элсэн цөлийн тэнүүн уудам, агийн сайхан үнэр ханхална. Алжаасан бие энхрийлэгдэн, амттай нойрны дунд бүүвэйлэгдэнэ. 

	Евсюков хивсэн дор хурхирч, Марютка сэтгэл нь тэртээд хөвж нойрон дундаа инээмсэглэнэ. Гвардийн бага дарга Чалчаа залуу гэдрэг харан сунаж сайхан зурайсан нимгэн уруулаа жимийн унтжээ. 

	Ганцхан манаач л сэрүүн байлаа. Өвдөг дээрээ эхнэр болон хайрт янагаас нь дотно салшгүй хань болсон винтовоо тавьж эсгий бүрээсний зах дээр сууна. 

	Тэмээний хүзүү дэх хонх бүдэгхэн сонсогдохоос өөр юу ч үл үзэгдэх харанхуй цасан бударга руу ширтэнэ. 

	Одоо дөчин дөрвөн тэмээтэй. Хэдий бэрх ч гэсэн зам шулуудлаа. 

	Улаан цэргүүдийн зүрх сэтгэл эргэлзэх юм алга болжээ. 

	Салхи исгэрэн хүнгэнэж манаачийн ханцуй руу цасан хялам шидэлнэ. Манаач бөгцийн хавчганаж байснаа бүрээсний захыг өргөж араараа нөмрөв. Мөсөн хутгаар чичлэх мэт үлээх нь даруй больж, бээрсэн бие нь дулаацаж тавирлаа. 

	Цас, харанхуй шуурга, элсэн цөл. 

	Азийн балар самуун орон. 

	— Тэмээ хаа байна? Тэмээнүүд, чөтгөрийн зулбасга!.. Золиг хуухай... Муу цоохор! Унтана гэнэ ээ?.. унтана гэнэ ээ?... Яах чинь энэ вэ новшоо? Гэдсийг чинь хүүлнэ дээ! гэх дуун гарав. 

	Хажуу руу нь савхин гутлаар айхавтар өшиглөснөөс манаачийн толгой эргэж бүргэлзсэн нүдээ дэмий л ийш тийш хөдөлгөнө. 

	Цас, нүдгүй шуурга. 

	Тас харанхуй манан татсан өглөө. Элсэн нурам. 

	Тэмээнүүд алга. 

	Тэмээ бэлчиж байсан газар тэмээний мөр, хүний мөр хоцорчээ. Киргизийн шөвгөр хоншоортой бойтгийн мөр л байлаа. 

	Гурван киргиз отрядын хойноос шөнөжин сэм дагасан бололтой, манаачийг унтчихаар тэмээг нь хөөгөөд явчихжээ. 

	Улаан цэргүүд бөөгнөрөлдөн дуугүй зогсоцгоов. Тэмээ алга. Хаашаа явсан гэж хөөх вэ? Гүйцэх ч үгүй, энэ их элсэн дунд олдох ч үгүй... 

	— Нохойн хүү чамайг, буудаж алсан ч багадна! гэж Евсюков манаачид хэлэв. 

	Манаач үг ч хэлж чадахгүй, зөвхөн сормуус дээрээ нулимс нь хөлдөж бөнжгөнөн гялтганана. 

	Бага дарга эсгий дороос хөлбөрөн гарч ирээд тэднийг жаахан харснаа дооглонгуй инээмсэглэн:

	— Зөвлөлтийн сахилга бат гэдэг энэ үү? Тэнгэр харламар хөөрхий! гэж егөөдөв. 

	— Ядаж чи дуугүй бай, өмхий бээр! хэмээн Евсюков улайран зандраад өөрийн биш хөшсөн дуугаар шивнэн, — Одоо зогсоод яах вэ дээ? Явцгаая ах дүүс минь! гэж там тум хэлэв. 

	Ердөө арван нэгэн ноорч навсайсан хүн гуйван дайван цуварч элс манханд мацан явна. 

	Хэцүү бэрх зам дээр арав нь үүрд нойрсон хоцорсон юм санжээ. 

	Өглөө болоход бас нэг нь тэнхээ тасарч булингартсан нүд нь эцсийн удаа нээгдэж, тугалга шиг болсон хөл нь хөдөлгөөнгүй хөшиж, дуугарахын оронд хий л амь тэмцэн хэржигнэн хэвтэж байлаа. 

	Хэвтэж байгаа хүн дээр Евсюков хүрч очив. Комиссарын царай ч аль хэдийн хүрмийнхээ өнгөнөөс нэгэнт өөр болжээ. Хорчийж сааралтсан нүүрийн нь сэвхнүүд хуучин зэс зоос шиг цоохортоно. 

	Комиссар тэр амьтныг харж толгой сэгсэрнэ. Тэгээд Евсюковын нагааны хүйтэн ам хонхгор шанаанд нь тулж гал улсхийн бараг цусгүй шахам дугариг хар нүх үлдээлээ. 

	Элсээр яаруухан булахчаан болоод цаашаа хөдөлцгөөв. 

	Өмд, цамц нь урагдан ноорч, шаахай нь ханзран, гутлын оронцог болж хөлөө навтас эсгийгээр боон хөлдсөн хуруугаа даавуугаар орооцгоожээ. 

	Одоо арвуулхан салхинд дайвганан бүдчин унасаар явлаа. 

	Нэг л хүн цэх тайван алхална. 

	Энэ нь гвардийн бага дарга Чалчаа залуу байв. 

	Улаан цэргүүд байсхийгээд л Евсюковт:

	— Нөхөр комиссар аа! Үүнийг юугаа хийж ийм удаан авч явах юм бэ? Хоолны гарз байна шүү дээ. Тэгээд ч бас үүний гутал хувцас нь овоо, хуваагаад авч болохоор байна гэж үглэцгээх ажээ. 

	Гэвч Евсюков бага даргад гар хүрэхийг хориглоно. 

	— Штабт хүргэж өгнө, эсвэл үүнтэй хамт үхнэ. Энэ их юм хэлэх хүн байгаа юм. Ийм хүнийг дэмий алж болохгүй. Хувь тавилангаасаа зайлахгүй гэдэг байв. 

	Бага даргын гар тохойгоороо ногтоор хүлээстэй, ногтны үзүүр нь Марюткагийн бүсэнд уяатай явах ажээ. Марютка арай л гэж сажилна. Цас шиг цонхийсон нүүрэн дээр нь дүрлийчихсэн мууран шар хоёр нүд нь тод харагдана. 

	Харин бага дарга тун давгүй явна. Тэр жаахан л цонхийжээ.

	Евсюков нэг удаа түүн дээр очиж хэт хөх бөмбөлөг нүд рүү нь харж сөөнгө хоолойгоор:

	— Чөтгөр ав чамайг! Чи чинь хоёр голтой юм уу, хаашаа юм? Ийм чөрийсөн амьтан байж хоёр хүнтэй тэнцэм байх юм. Юунаас чамд ийм хүч байна вэ? гэжээ.

	Бага дарга аанай л дооглонгуй жуумалзаж:

	— Чи ойлгохгүй ээ. Соёлын хувьд ялгаатайнх юм. Чиний мах булчин сэтгэл санаагаа захирч байдаг бол миний сэтгэл санаа биеэ эзэмшиж чаддаг юм. Зовж шаналахгүй байхыг би өөртөө тушааж чадна гэж тайванхан хариулжээ. 

	— Аа тийм бий гэж комиссар унжруулан хэлж билээ. 

	Нурж долгиолон урсах зөөлөн элс манхан толгодын хажуу хормой эгц ажээ. Тэдгээрийн оройгоор элс салхинд хуйлран исгэрэх бөгөөд хэзээ ч дуусаж барагдамгүй юм шиг санагдана. 

	Хүмүүс шүдээ хавиран элсэн дээр тамирдан унацгаана. 

	— Арга саллаа. Орхиод яваач, амаръя. Тамир алга аа гэж амь давчдан орилцгооно. 

	Гэвч Евсюков хүрч очоод

	— Яв! Хувьсгалаас оргох эрх хаа байна гэж хэлээд цохиж загнаж байж босгоно. 

	Арга буюу босоцгооно. Цааш сажилсаар л байлаа. Манхны орой дээр нэг нь мөлхөн гарав. Тэр хүн эргэж хараад малгайгаа авч зэрлэг хүнийх шиг өрвийсөн толгойгоо гаргаж, 

	— Арал!.. Ах дүү нар аа! гэж уйлагнан хашхирлаа. 

	Тэгээд түрүүлгээ харан унав. Евсюков хүчээ шавхан манхны орой дээр гүйж гарлаа. Харж болшгүй хурц хөх туяа улайж өрөвссөн нүдийг нь гялбуулан бүрхлээ. Нүдээ жартайлган аньж, мойногшсон хуруугаараа элс самардан маажлав. 

	Колумбын тухай, «Газар» гэж хашхирахад испанийн далайчид яг л ингэж онгоцныхоо тавцанг хуруу хумсаараа маажилж байсныг энэ комиссар яахин мэдэх билээ.

	 


МАРЮТКА БАГА ДАРГАТАЙ ҮГ ХЭЛЭЛЦЭЖ ЭХЭЛСЭН ТУХАЙ ХИЙГЭЭД ЕВСЮКОВ ДАЛАЙН АЯНД ТӨХӨӨРСНИЙГ ӨГҮҮЛЭХ ДӨРӨВДҮГЭЭР БҮЛЭГ

	 

	Тэнгисийн хөвөөг дагасаар хоёр дахь хоногтоо киргиз айлтай дайралдав.

	Анхандаа манхны цаанаас аргалын утаа хамар загатнам үнэртэж, тэр үнэрээс эхүүн оргиж гол харлах бүлгээ.

	Алсад эсгий гэрийн тооно цомбойн үзэгдэж, саглагар хөлтэй намхан ноход архиралдан тосож гүйлдэнэ.

	Киргизүүд гэрийнхээ гадаа бөөгнөрөлдөн гуйвалзан тэмтчин ирэх хүмүүсийг харж өрөвдөх бололтой байв.

	Нахиу хамартай нэгэн өвгөн эхлээд эрүүнийхээ шингэхэн шодгор сахлыг шувтарч, дараа нь хэнхдэгээ илээд толгой бөхийн ёсолж, 

	— Селям алекюм! Хаашаа ийм явнаа гэв.

	Евсюков тэнийлгэн сарвайсан ширүүн алгыг нь туниа муутайхан атгаж:

	— Бид улааныхаан. Казалинск орж явна. Гэрийн эзэнтэн минь, биднийг хүлээн авч хооллоно уу. Бидний төлөө зөвлөлт засаг талархал хүргэнэ гэв.

	Киргиз, шингэн сахлаа чичгэнүүлэн тамшаалж:

	— Уй-бай... Улаан байна аа. Большак. Төв ирсэн? гэв.

	— Үгүй ээ, бид төвөөс биш, Гурьевээс явна гэхэд нь

	— Гурьев ий? Уй-ба... Уй-бай. Кара-Кум дээгүүр явсаан гэлээ.

	Хоёр сарын дүн хүйтэнд аймшигтай Кара-Кумыг Гурьевээс Арал тэнгис хүртэл явган туулсан ноорхой хувцаст ув улаан хүнийг хараад хүндэтгэх, айх сэтгэл тэр киргизийн онигор нүдэнд гялсхийв. 

	Өвгөн алгаа хавсарч, гүйж ирсэн авгайчуул гуншгинан нэг юм шулганалаа. Комиссарыг гараас нь барьж:

	— Гэрт явнаа хэрэгтэй. Жаахан жаахан унт. Унтаад будаатай хуурга иднээ гэлээ. 

	Утаатай дулаахан гэрийн тавлаг сайханд цохиулан дутуу үхсэн юм шиг гулдайн унаж, бүрэнхий болтол хөлөө ч таталгүй унтацгаав. 

	Киргизүүд будаатай хуурга хийж зочлохдоо улаан цэргүүдийн турж ёрдойсон дал мөрийг найрсгаар илбэн алгадна. 

	— Иднээ, иднээ! Танай жаахан турсан. Идээд бай! Бие сайн болно гэлцэнэ. 

	Хахаж цацан ховдоглон идэцгээнэ. Будаатай тослог хуурганд гэдэс нь цэрийж, олонхын нь дотор эвгүй байв. Тэд айлаас зайдуу хээр очоод салганасан хуруугаа амандаа хийж жаал бөөлжөөд дотор онгойхоор нь дахиад л хоол руу дайрцгаах ажээ. Бие нозоорон, ус болтлоо хөлрөхдөө буцаад л унтана. 

	Марютка, бага дарга хоёр л унтсангүй. 

	Марютка тулганд улайрах цогийг ширтэн суух бөгөөд түүнд туулж өнгөрсөн зовлонгийн ул мөр ч алга аа. 

	Эрхэмлэн нандигнаж явдаг харандааныхаа хугархайг цүнхнээсээ гаргаж, киргиз бүсгүйгээс гуйж авсан «Шинэ цаг» сэтгүүлийн хавсралт зургийн хуудсан дээр үг хэлхэж байв. Тэр хуудсан дээр нэлэнхийд нь Сангийн Яамны сайд гүн Коковцевын хөргийг хэвлэсэн тул Коковцевын өргөн дух, цайвар сахал дээгүүр хөндлөн Марюткагийн налуулж бичсэн мөрүүд дурайх ажээ. 

	Нэг үзүүрээс нь бага даргын гарыг ууцан дээр нь зөрүүлэн уясан ногт урьдын адил Марюткагийн бүслэхээр ороолттой хэвээр байлаа. 

	Бага даргыг будаатай хуурга цадталаа идэг гээд Марютка хүлээсийг нь ганц цаг хэртэй тайлсан боловч тогооноос холдмогц нь л дахиад хүлчихсэн юм. 

	Улаан цэргүүд жуумалзан:

	— Түй, яг уяаны нохой. 

	— Марютка чи сэтгэлтэй болчих оо юу? Багла багла, хонгор хар хүүгээ! Тэгэхгүй бол осолтой. Марья Маревна нисдэг хивсэн дээрээ сууж ирээд хайртыг чинь хулгайлаад явчих вий гэлцэнэ. 

	Марютка тоож хариулсангүй. 

	Бага дарга гэрийн багана мөрөөрөө налж сууна. Хэт хөх нүдээрээ Марюткагийн харандаа болхи тойвтой хөдлөхийг дагуулан ажиглана.

	Тэгснээ бүх биеэрээ урагшаа болж, 

	— Юу бичээ вэ? гэж аяархан асуув. 

	Марютка дух руугаа унжсан шаргал үснийхээ дороос хялайн харж:

	— Чамд ямар хэрэг байна? гэхэд нь

	— Захидал бичих гэсэн юм биш биз? Чи хэлээд аль, би бичээд өгье гэв. 

	Марютка аяархан инээж:

	— Хараач, зальтай эд ээ? Энэ чинь чиний гарын хүлээсийг тайлах, тэгэхлээр нь чи миний хоншоор луу нэг сайн өгчхөөд зугтаачихна гэсэн үг биз! Тэгүүлдэг нь би биш ээ, шонхор минь. Чиний туслалцаа надад хэрэггүй. Захидал биш, шүлэг бичиж байна гэв. 

	Бага даргын сормуус нь дэвүүр мэт сөхөгдөв. Тэгээд нуруугаа баганаас хөндийрүүлж:

	— Шүлэг ий? Чи шүлэг бичдэг юм уу? гэлээ

	Марютка харандаагаа чичгэнүүлэхээ больж минчийн улайв. 

	— Чи юундаа эгдүүцээ вэ? Аа? Ганцхан чи л падекатр бүжиглэдэг, би бол хөдөх тэнэг байх нь ээ? Чамаас тэнэг биш ээ хө гэв. 

	Бага дарга тохойгоо хөдөлгөлөө. Алга нь хөдлөх аргагүй байжээ. 

	— Би чамайг тэнэг гээгүй байна. Зөвхөн гайхаж байна. Одоо шүлэг бичиж баймаар цаг гэж үү дээ? гэлээ. 

	Марютка харандаагаа бүр хойш нь тавилаа. Зэвэрсэн хүрэх мэт үсээ мөрөн дээгүүрээ цацлан толгой хаялж:

	— Чи харахад хачин хүн юм аа! Чиний бодлоор бол шүлгийг өдөн хөнжилд орчхоод бичих ёстой байх нь ээ? Гэтэл сэтгэл санаа оргилоод байвал яах юм? Өлсөж даарсан бид элсэн дундуур яаж зүдэрч явснаа нүдэндээ үзэх шиг болоод байвал яах вэ? Хүмүүсийн цээжинд шимширмээр юмыг цөмийг нь гаргаж бичих хэрэгтэй. Би шүлэгтээ цусаа шингээдэг. Ганцхан нийтэлж өгдөггүй юм даа. Суралцах хэрэгтэй гэцгээдэг. Тэгж сурч байх цаг хаа байна аа? Зүгээр л зүрхнийхээ үгийг л бичдэг хүн дээ! гэв. 

	Бага дарга инээмсэглэн жаал удсанаа:

	— Тэгвэл чи уншаач! Их сонин санагдаад байна. Би шүлэг ойлгодог хүн шүү гэв. 

	— Чи ойлгохгүй ээ. Чи мах цусаараа ноён хүн. Чамд бол цэцэг, хүүхэн хоёрыг бичиж өгөх хэрэгтэй. Гэтэл миний шүлэг цөм ядуу хүмүүс, хувьсгалын тухай юм шүү дээ гэж Марютка гунигтай хэллээ. 

	— Яагаад ойлгохгүй гэж? Агуулгын хувьд надад харш байж магадгүй, гэхдээ хүн хүнээ хэзээ ч ойлгож болно шүү дээ хэмээн бага дарга хариулав. 

	Марютка Коковцевын толгойг доош эргүүлэн барьж уруу харав. 

	— За, чөтгөр ав, намайг сонс! Харин бүү шоолоорой. Бодвол чамайг аав чинь хүмүүжүүлэгчтэй хамт хорь хүртэл чинь номд сургаа биз. Тэгэхэд би өөрөө энэ бүхэнд хүрсэн юм шүү гэлээ.

	— Хаанаас даа!.. Яасан ч шоолохгүй!

	— Тэгвэл дуулж бай! Хасгуудтай яаж бид тулалдсан хэрхэн хөдөөлсөн тухай энд цөм бичээстэй бий гэв. 

	Марютка хоолойгоо заслаа. Дуугаа бүр баргил болгоод үгээ хэрчих мэт хэсэг хэсгээр таслан, нүдээ сүртэйеэ эргэлдүүлэн:

	 

	Хааны шадар яргачин

	Хасаг цэрэг дайран ирэхэд

	Сумаар тэднийг угтав. 

	Сэргэлэн цэрэг биднүүс. 

	Тун ч олон байлаа хасаг цэрэг

	Тэгээд бид аргагүй ухарлаа. 

	Ёвсюков баатар бидэнд

	Ёдруудыг дайраад гар гэж тушаав.

	Нэгэнт бид ингээд дуусжээ гээд

	Нижигнүүлж пулемётоор тэднийг галлав. 

	Хороолгон хоцорлоо суман маань

	Хорин хэдүүлхнээ бид талд одлоо

	 

	гэж уншаад, 

	— Дэлбэртлээ бодсон ч цаашаа огт юм орж ирдэггүй ээ, загасан тахал, тэмээг шүлэгтээ яаж оруулъя даа, мэдэхгүй байна? гэж Марютка хэлээд гэнэт дуугаа таслав. 

	Бага даргын хоёр нүд нь сүүдэрлэгдэж, зөвхөн нүднийх нь цагаанд туссан, тулга дахь мөхөж байгаа цогийн хөгжилтэй хөх ягаан туяа гялалзаж байлаа. хэсэгхэн дуугүй байснаа:

	— Үгүй ер... Тун сүрхий болж! Сэтгэл санаа, догдлол ихтэй юм. Мэдэв үү? Үнэн сэтгэлээсээ бичжээ гэдэг нь илт байна гэж хэлээд бага даргын бүх бие нь татавхийж зогьсуулах шиг болсноо, — Харин бүү гомдоорой, шүлгийн хувьд тун муу болжээ. Дутуу дулимаг, эв дүйгүй байна даа гэж сандруухан нэмж хэлэв. 

	Марютка хуудсаа өвдөг дээрээ гунигтай унагалаа. Гэрийн тооно өөд дуугүй харж мөрөө хавчисхийв. 

	— Их эмзэг гэж би хэлээгүй юу. Үүний тухай өгүүлж байхдаа миний дотор давчдан уйлмаар болдог. Дутуу дулимаг гэдгийг ч хаа сайгүй яг л чам шиг хэлдэг юм. «Таны шүлэг дутуу дулимаг байна. Хэвлэж болохгүй» гээд л. Тэгвэл яаж хийвэл болдог юм бол? Түүнд ямар нарийн учир байна? Ингэхэд та сэхээтэн хүн, мэдэх юм биш биз? гэв. Марютка сэтгэл хөдөлсөндөө бага даргыг та гээд авчээ. 

	Бага дарга юм дуугарсангүй.

	— Хариулахад хэцүү юм аа. Шүлэг гэдэг бол урлаг. Тэгвэл ямар ч урлаг боловсрол шаардана. Түүнд өөрийн дүрэм журам гэж бий. Жишээлбэл, инженер хүн гүүр барих бүх дүрмийг мэдэхгүй бол бүр барьж чадахгүй юм уу, баривч муухай, ашиглах аргагүй юм барина гэлээ. 

	— Тэр чинь гүүр шүү дээ. Түүний тул тоо моо инженерийн төрөл бүрийн арга ухаан хэрэгтэй байгаа. Харин шүлэг бол миний хувьд манцуйтай байхын аюулхай дор минь шингэсэн юм. Авьяас ч гэх юм уу даа? гэв. 

	— Тэгээд юу гэж? Авьяас билэг бас л сургууль ном үзэж хөгждөг ёстой. Инженер хүн доктор биш, инженер байдаг нь түүнд барилгад төрөлхийн авьяас сонирхол байснаас тэр. Харин тэр ном үзэхгүй бол, юу ч болж чадахгүй гэлээ.

	— Тийм үү... Ийм хачин эд байдаг байжээ, загасан тахал! Одоо энэ дайныг дуусгаад заавал сургуульд орно. Тэгэхдээ шүлэг зохиож сургадагт нь. Тийм сургууль байдаг биз дээ?

	— Байх л ёстой гэж бага дарга бодлогошрон хариулав.

	— Заавал орно доо. Энэ шүлэг гэдэг чинь миний амьдралыг бүр эзэгнээд байгаа юм. Тус бүрийнх нь дээр «Мария Басовагийн шүлэг» гэж нэрийг минь бичээд ном хэвлэсэн байгаасай гэхээс сэтгэл зүрх минь шатаад байх юм гэлээ. 

	Тулганы гал унтарчээ. Салхи гэрийн бүрээсийг дэрвэлзүүлэн харанхуйд улиглана. 

	— Хүүе кадет, гар чинь өвдөж байгаа биз гэж Марютка гэнэт хэлэхэд, 

	— Гайгүй! Бадайрч л орхиж! гэхэд нь

	— За хө, чи надад зугтаах хүсэлгүй гэдгээ андгайл. Би хүлгийг чинь тайлъя гэв. 

	— Би хаашаа зугтаах юм бэ? Энэ элсэнд чинь цөөвөр чонын хоол болохын тулд уу? Би өөртөө өшөөтөн биш ээ гэв. 

	— Үгүй ээ, андгайл. Намайг дагаад хэл. Өөрийн эрхийн төлөө тэмцэгч ядуу пролетарийн нэрээр улаан цэрэг Мария Басовагийн өмнө зугтаах санаагүй! Андгайлъя гэж хэл гэв. 

	Бага дарга тангаргийг давтав. 

	Чанга ороож уясан ногтны гогцоо тайлагдаж, бадайрч чинэрсэн царвууг нь суллалаа. 

	Бага дарга гар хуруугаа сэтгэл ханамжтай хөдөлгөнө. 

	— За, унт гээд Марютка эвшээлгэн, — Хэрвээ одоо зугтаах юм бол хамгийн өөдгүй этгээд болно шүү. Май энэ эсгий, хуч гэв. 

	— Баярлалаа, би богино дээлээрээ хучъя. Амгалан нойрсоорой Мария... гэхэд нь

	— Филатовна гэж хүндэлдэг юм хэмээн Марютка нэлээд ихэмсэг нэмж хэлээд эсгий доогуур шурган орлоо. 

	Евсюков, фронтын штабт өөрийгөө мэдэгдэхийг яарчээ. 

	Айлуудад жаахан амарч, дулаацаж, тэвээрэх хэрэгтэй байлаа. Долоо хоночхоод хөвөөгөөр тойрон Аралын ойролцоох сууринд хүрч, тэндээсээ Казалинск чиглэхээр шийдлээ. 

	Хоёр дахь долоо хоногтоо, гаднаас ирсэн киргизүүдтэй ярьсан ярианаас намрын шуурганд тэнгисийн тохойн хөвөөн дээр шидэгдсэн загасны дарвуулт завь дөрвөн мод хэртэй газарт байгааг комиссар олж сонсжээ. Тэр завь цоо бүтнээрээ гэлцэнэ. Эргэн дээр хэвтэж байх юм, харин загасчид нь лав живж үхсэн байх гэж киргизүүд ярих ажээ. 

	Комиссар очиж үзэхээр явжээ. 

	Дарвуулт завь бараг шинэхэн, бөх гэгч шар царсаар хийсэн байлаа. Шуурга түүнийг эвдэлсэнгүй. Ганцхан дарвуулыг нь урж, залуурыг нь мулт татсан байв. 

	Евсюков улаан цэргүүдтэйгээ зөвлөлдөж, хагас хүнээ тэнгисээр даруй Сыр-Дарьяагийн адаг руу явуулахаар болов. Завь дөрвөн хүнийг бага сага ачаатай давгүй даахаар юмсанж. 

	— Ингэсэн нь дээр. Нэгэнтээгүүр, олзлогдсон хүнийг даруйхан хүргэж өгнө. Тэгэхгүй бол замд дахиад юу тохиолдохыг чөтгөр бүү мэд. Үүнийг штабт заавал хүргэх хэрэгтэй. Нөгөөтээгүүр штаб бидний тухай мэдэж хувцас хунар, бас бус зүйл бүхий морьд өөдөөс маань явуулж тусална биз гэжээ. 

	Салхины чиг таарвал завь гурав дөрөв хоноход Арал тэнгисийг гэтэлж тав дахь хоногтоо Казалинск хүрчихнэ гэж комиссар хэллээ.

	Евсюков мэдээлэл бичиж, цаг ямагт хүрмийнхээ дотор халаасанд хадгалж явсан бага даргын баримт бичгийн хамт маалинга дугтуйд хийж шидэв. 

	Киргиз хүүхнүүд дарвуулыг таарын өөдсөөр нөхөж, комиссар өөрөө банзны хэлтэрхий болон завин дээрээс олсон төмөр лааз сэлтээр шинэ залуур хийжээ. 

	Хоёрдугаар сарын жихүүн өглөө, нар хөөрч амжаагүй, хоосон цэнхэр мандлын хормойд, цайрдсан зэс таваг мэт мөлхөж гарсан үеэр завиа тэмээгээр чирүүлэн мөсний захад авчирлаа. 

	Евсюков, Марюткад хандан:

	— Чи ахлагч нь шүү! Чи бүх юмыг хариуцна. Кадетыг сайн харж яваарай. Харин алдчихвал, энэ хорвоод амьд явахын хэрэггүй шүү. Амьд, үхсэн алин боловч штабт хүргэх хэрэгтэй. Хэрвээ гай болж цагаантныхантай тулгарчихвал түүнийг амьд бүү өг. За хөдөлцгөө! гэж хэлсэн билээ.

	 


РОБИНЗОН БААСАНГ УДТАЛ ХҮЛЭЭХ ЯВДАЛГҮЙ БАЙСНААС БУСДЫГ ДАНИЭЛЬ ДЕФОГИЙН НОМООС ХУЛГАЙЛАН БИЧСЭН ТАВДУГААР БҮЛЭГ

	 

	Арал - гунигт тэнгис ээ. 

	Мэлийсэн эрэг, түүн дээр нь агь, элс, мөлгөр намхан гүвээ л байна. 

	Арал тэнгисийн арлууд нь гэж яг л хайруулын таваг дээрх бин шиг гялайсан хавтгай, усан дотор навчийчхаад, эрэг хөвөө нь дөнгөж л ялгарах төдий тэдгээрийн дээр амьдралын ул мөр ч үгүй билээ. 

	Нисэх шувуу, торойх өвс ч үл үзэгдэн, гагцхүү зуны цагт хүний бараа харна. 

	Энэ тэнгисийн хамгийн том арал нь Барс-Кельмес юм. 

	Юу гэсэн утгатайг бүү мэд. Харин Киргизүүд л «Хүний үхэл» гэж тайлбарлацгаах бүлгээ. 

	Зуны цагт тэнгисийн ойрх сууринаас энэ арал руу загасчид ирцгээнэ. Барс-Кельмесийн хавь бол загасны хөдөлгөөнд ус нь бургилан оволзож байдаг агнуур олз баянтай газар юм.

	Гэвч намрын давлагаа хөдөлж, хөөсрөн хүрхэрч эхэлмэгц загасчид Аралын суурин орших намуун тохойдоо буцан амь хоргодож, хавар болтол ханшаараа ч цухуйлгадаггүй ажээ. 

	Хэрэв тэнгисийн шуурга эхлэхээс өмнө барьсан олзоо арал дээрээсээ цөмийг зөөж амжихгүй бол давсалж хураасан загаснууд нь нэвт шуурсан модон саравчинд тэр чигээрээ хоцорч өвөлждөг юм санж. 

	Чернышевийн булангаас бүр Барс арал хүртэл хөлдсөн хахир хүйтэн өвөлд хээрийн махчид ёстой нэг дураараа туйлна. Мөс дамжин аралд хүрч давсалсан хилэм юм уу булуу цагаан загас хомхойлон идчихээд хөдөлж чадалгүй үхэцгээнэ. 

	Тэгээд хавар болж Сыр-Дарья шар шавар булингартуулан үерлэж мөсөн хучлагыг эвдмэгц эргэж ирээд намар давсалж орхисон загаснаасаа юу ч олохгүй хоцордог ажээ. 

	Арван нэгэн сараас эхлэн хоёрдугаар сар дуустал тэнгисийн ус давлагаалан хуйларч хүнгэнэн шуугина. Харин бусад үед хааяа л нэг яльгүйхэн шуурга хөдөлж, зуны цагт бол Арал тэнгис бүр аниргүй - Эрдэнийн толь мэт мэлтийнэ. 

	Арал тэнгис уйтгартайхан тэнгис ээ.

	Тэгэхдээ түүнд ганц баясгалан буй нь гайхмаар хөх өнгө нь билээ. 

	Бадмаарагийн гэрэл цацруулан наадсан хилэн хөх туяа нь хөлгүй гүн юм даг. 

	Газар зүйн ном бүхэнд үүнийг нь дурдсан байдаг. 

	Комиссар, Марютка, бага дарга хоёрыг явуулахдаа ойрын хэд хоногт цаг агаар тогтуун байна гэж боджээ. Бас киргизүүд эртнээс баримталж ирсэн зөн билгээр тэгж ярьцгааж байлаа. 

	Тийм ч учраас Марютка, бага дарга болон мөн усны осолтойд дассан сурсан Семянный, Вяхирь гэдэг хоёр залууг суулгасан дарвуулт завь тэнгисийн замаар Казалинск орохоор явсан нь тэр билээ. 

	Нэг л хэвээр үлээх тэнгисийн салхи долгионд ширчигнэх нөхөөс болсон дарвуулыг дэрвүүлэн хүлхийлгэнэ. Залуур, гархин дотроо нойр хүргэмээр хяхтнах агаад завины хажуугаар өтгөн тослог хөөс цахран бургилна. 

	Марютка бага даргын гарын хүлээсийг бүр тайлжээ. Завинаас хаашаа л зугтаав гэж. Тэгээд Чалчаа залуу, Семянный, Вяхирь хоёртой ээлжлэн дарвуулын жолоо барьж явлаа. 

	Ийнхүү өөрөө өөрийгөө л олзонд аваачиж яваа хэрэг.

	Жолоог улаан цэргүүдэд өгсөн үедээ завины ёроолд эсгийгээр хучин хэвтэж, түүнээс бусад хэн ч мэдэхгүй далд бодолдоо дарагдан инээмсэглэн явна.

	Энэ нь Марюткагийн сэтгэлийг зовооно:

	«Юундаа инээд нь хүрээд байгаа юм бол? Дайлуулахаар ч юм уу, гэр орон руугаа явж байгаа бол бас яах вэ. Гэтэл штабт байцааж аваад л учрыг нь олчихно. Томоогүй тэнэг толгойёо!» гэж бодно. 

	Гэвч бага дарга Марюткагийн бодол санааг мэдэхгүй инээмсэглэсээр л явж байлаа. 

	Марютка тэссэнгүй үг өдөж: 

	— Чи хаана ингэтлээ усанд дасчихсан юм бэ? гэв. 

	Чалчаа залуу түр бодсоноо:

	— Петербургт... Надад завь байсан юм... Их том оо... Тэнгисээр явдаг байсан хэмээн хариулав. 

	— Ямар хөлөг тэр вэ?

	— Тийм онгоц байдаг юм... Дарвуултай

	— Үгүй ер өө! Би тэр хөлөг гэдгийг чинь чамаас доргүй мэднэ. Айдарханд байхдаа хөрөнгөтнүүдийн клубт ханатлаа үзсэн юм. Тэр чинь тэнд тоо томшгүй олон байсан. Цөмөөрөө цагаан, гоёмсог өндөр, яг л хун шиг юм даг. Би тэр тухай асуугаагүй, ямар нэртэй байсан бэ?

	— «Нелли» гэдэг. 

	— Энэ чинь юу гэсэн нэр вэ?

	— Миний охин дүүгийн нэр ээ. Түүнийг энхрийлж хөлгийг нь нэрлэсэн юм гэв. 

	— Христосын номд л тийм нэр гэж ер байхгүй дэг. 

	— Елена байхгүй юу... Англиар Нелли гэдэг юм гэв. 

	Марютка дуугүй болж зэсийн өнгөт хүйтэн туяа цацруулсан цайвар нар өөд ширтэнэ. Нар хилэн хөх ус руу доошлон бууж байлаа. 

	Марютка дахиад л

	— Энэ усыг! Ёстой цэл хөх. Каспийнх бол ногоон өнгөтэй байдаг, тэгэхэд энд мөн ч сүрхий хөх өө! гэж ярьж эхлэв. 

	Бага дарга өөртөө зориулан тэрүүхэндээ хариулах мэт, 

	— Форелийн үеллээр бол гурав дахь нь дөхнө дөө гэлээ. 

	— Юу гэнэ ээ? гэж Марютка сандран эргэж харлаа. 

	— Зүгээр ээ, би эндээ ярьж байна. Энэ усыг хэлж байна. Энэ тэнгисийн усны өнгө тод хөх гэж усзүйн номд уншсан юм. Эрдэмтэн Форель, далайн усны өнгө ялгасан хүснэгт зохиосон юм аа. Хамгийн хөх нь Номхон далайн ус. Харин эндхийнх бол тэр хүснэгтээр гурав дахид нь дөхдөг гэв. 

	Марютка төрөл бүрийн хөх өнгөөр будсан форелийн хүснэгтийг дүрслэх гэсэн шиг нүдээ дутуухан анив. 

	— Айхавтар хөх өө, зүйрлэхэд ч хэцүү юм. Хөх гэдэг нь яг л... гэснээ нүдээ нээлээ. Тэгээд гэнэтхэн өөрийнхөө мууран шар нүдний цэцгийг бага даргын хэт хөх нүдэн дээр тусган тогтоож урагшаа өндөсхийгээд, бүх бие нь цочин давхийх шиг болон ер бусын юм нээж олсон мэт гайхширан амаа ангайлаа. Тэгснээ:

	— Эжий минь!.. Чиний нүдний цэцгий бүр яг энэ ус шиг хөх юм аа! Нэг л их танил харагдаад байсан юм, загасан тахал! гэж шивнэв.

	Бага дарга юм дуугарсангүй.

	Тэнгэрийн хаяагаар цус урссан мэт улаан шаргал туяа татав. Тэнгисийн ус алсад ягаарч хөхрөн гялтганана. Мөсөөр жигнэх мэт хүйт оргиж эхэллээ. 

	— Зүүн зүгээс үлээж байна гээд Семянный шинелийн оронцгоор ороож хавчганав. 

	— Давлагаа л бүү ихдээсэй гэж Вяхирь хариу дуугарлаа. 

	— Гайгүй ч байлгүй. Одоо хоёр цаг хэртэй зүтгүүлбэл Барс арал харагдана. Салхилаад байвал тэнд хоноглоцгооно гэв. 

	Дуугүй болцгоолоо. Хар тугалга мэт барайн оволзсон давлагаа завийг дайвалзуулж эхлэв.

	Хар саарал нэвсгэр тэнгэрт нарийн зурвас үүл сунан тэлжээ.

	— Тэгнэ ээ тэр. Шуурга боллоо. 

	— Удахгүй Барс харагдмаар юм. Зүүн гар талд чиг байх ёстой. Барс гэдэг ч хараал идсэн газар даа. Тал бүр нь элс, яах ч нөхцөлгүй! Дандаа л салхи ульсан. Тавиач новш оо, дарвуулынхаа жолоог тавь! Энэ чинь чиний тэр генералууддаа эрхэлж байдаг шиг юм биш шүү! гэж хашхирлаа.

	Бага дарга цагт нь жолоогоо суллаж амжсангүй. Завь хошуугаараа ус руу шааж, цалгисан хөөс хүмүүсийг нүүр нүдгүй шавхуурдлаа.

	— Би энд ямар буруутай юм бэ? Мария Филатовна л залуур дээрээ мунгинаснаас тэр гэлээ. 

	— Би мунгиналаа гэж үү? Ухаан орж үз, загасан тахал минь. Таван настайгаасаа залуур барьсан юм шүү! гэв. Араас нь лууны сэрвээ шиг өндөр хар давлагаанууд хөөн ирж завины хашлагыг хавшсан том амандаа үмхээд авах мэт далбалзуулна. 

	— Ай халаг эжий минь! Шалавхан Барс хүрэх юм сан. Яасан чиг харанхуй юм бэ дээ. Юу ч харагдахгүй байна. 

	Вяхирь зүүн гар талаадаа сайтар ажиглан харснаа баяртай хангинасан дуугаар:

	— Тэр байна, нөгөө золиг чинь! гэж хашхирав. 

	Цацлах ус бүдэг харанхуйн цаана намхан зурвас цайран харагдав. 

	— Эрэг өөд залаарай, хүрэхийг бурхан мэдэг! гэж Семянный ориллоо. 

	Завины бөгсийг долгион хүчтэй дэлсэхэд хөндлөн яс моднууд нь ёолох мэт хяхтнаж байлаа. Давласан ус завь дээрээс нөмрөн бууж шагайгаар татав. 

	Марютка ухасхийн босож:

	— Усаа шавх! гэж чарлалаа. 

	— Шавх гэнэ ээ? Утгуур хаа байна чөтгөр! гэхэд

	— Малгайгаараа утгахгүй юу? гэлээ. 

	Семянный, Вяхирь хоёр папах малгайгаа хуу татан авч ухаан жолоогүй ус шавхан юүлнэ. 

	Бага дарга хэсэгхэн зуур түдгэлзэж байснаа үстэй гозгор малгайгаа авч нэмэр болохоор ухасхийв. 

	Нөгөө нарийхан цагаан зурвас завь өөд хөвөх мэт ойртон цас сэвсийсэн хавтгай эрэг болон хувирлаа. Тэр эрэг цахрах хөөснөөс улам цагаан болжээ. 

	Салхи нохой шиг улин галзууран ширүүсэж усыг улам өндөр цалгилуулан хаялна. 

	Дарвуул руу учиргүй хүчтэй үлээсэн тул бие жирэмсэн юм шиг цүндийлгэн байснаа угз татлаа. 

	Өгөршсөн маалинга их буу шиг сүртэй хүнгэнэн цуу үсэрлээ. 

	Семянный, Вяхирь хоёр шураг өөд ухасхийв. 

	— Үзүүрийг нь бариарай гэж Марютка залуурын иш дээр цээжээрээ даран хэвтэж завины бөгснөөс хашхирна. 

	Хуйлран шуугьсан мөс шиг хүйтэн давлагаа тэдний араас нөмрөн ирж завийг бүр хажуулдуулан шил шиг царцмаг хөх өнгөөр хөрвөлдөн өнгөрлөө. 

	Завь нь бараг хашлагаа хүртэл ус дүүрчихсэн тэгширч ирэхэд шургийн дэргэд Семянный, Вяхирь хоёрын аль нь ч байсангүй. Урагдсан дарвуулын нойтон тасархай л шавхуурдаж байлаа. 

	Бага дарга завины ёроолд бүслэхээрээ ус татуулан гараа тэрүүхэнд нь хурдан хурдан хөдөлгөж загалмайлан залбирч сууна. 

	— Муу босоо ороолон! Юундаа улбайгаа вэ? Ус шавх! гээд Марютка энэ яваа насандаа анх удаа элдэв муухай үг урсган бага даргыг сэхээ самбаагүй хараан загналаа. 

	Бага дарга өрвийсөн гөлөг шиг юм үсрэн босож ус цацалж гарав. 

	Марютка шөнийн харанхуй, салхи, шуугиан дундуур:

	— Семя-я-анна-аа-ай!.. Вя-яя-яхи-ирь! гэж зөндөө хашхирлаа, хөөс нүүр өөд нь цацална. Хүний дуу ер сонсогдсонгүй. 

	— Живчихжээ, золигууд! гэв. 

	Усанд бараг далд орчих шахсан завийг, салхи эрэг тийш элдэнэ. Эргэн тойронд ус оволзон долгилно. Араас нь давлагаан нэгэнтээ дэлсэхэд завины ёроол элсэнд хайртлаа. 

	— Ус руу үсэр! гэж Марютка харайж буух зуураа хашхирав. Бага дарга түүний араас хөнтрөн унахад, 

	— Завиа чир гэлээ. 

	Завиныхаа ирмэгээс барьцгаан үсчих усанд нүдээ шавшуулан давалгаанд гуядуулан дайвсаар эрэг тийш чирлээ. Завь элсэнд лагхийн шигдэв. Марютка винтовуудаа шүүрэн авч

	— Идэх юмтай шуудайнуудаа ав! Үүр! гэлээ. 

	Бага дарга дуулгавартай даган биелүүллээ. Хуурай газар хүрч очоод Марютка винтовуудаа элсэн дээр алдан унагалаа. Бага дарга хүнстэй шуудайнуудаа цэгцтэйхэн тавив. 

	Марютка дахин харанхуй тийш

	— Семянна-ай.. Вяхирь.. гэж хашхирлаа. 

	Хариу алга. 

	Бүсгүй шуудай дээр сууж эм хүн гэсэндээ уйлж гарлаа. 

	Бага дарга эрүүгээ тажигнуулан дагжсаар ард нь зогсоно. Гэсэн ч мөрөө хавчисхийгээд хий салхи руу хандаж:

	— Чөтгөр гэж... Ёстой үлгэр ээ! Баасангаа дагуулсан Робинзон боллоо! гэж хэлэв.

	Бага дарга Марюткагийн мөрөнд гараа хүргэв. 

	Ярих гэж хэд дахин оролдсон боловч даарсандаа эрүү нь хавжигнаад болж өгсөнгүй. 

	Тэгэхлээр нь түүнийгээ нударгаар тулж байгаад:

	— Уйлаад нэмэргүй. Явах хэрэгтэй. Энд суугаад байж болохгүй нь лав! Хөлдөж үхнэ шүү дээ! гэж хүчлэн хэлэв. Марютка толгойгоо дээш өргөж арга мухардсан байртай:

	— Яваад хаачих вэ? Бид арал дээр байна шүү дээ. Энэ их усан дунд гэхэд нь

	— Явах хэрэгтэй. Энд саравч бий. Би мэднэ гэж бага дарга хэлэв.

	— Чи яаж мэддэг юм бэ? Энд ирж байсан юм уу? гэвэл, 

	— Үгүй ээ, хэзээ ч ирж байгаагүй. Харин гимназид сурч байхдаа загасчид энэ арал дээр загас хадгалах саравч барьдаг гэж уншсан юм аа. Түүнийг эрж олох хэрэгтэй байна гэв. 

	— За олчихлоо гэе, тэгээд цааш нь яах вэ?

	— Яахаа өглөөгүүр ухааныхаа саруулд бодсон нь дээр. Босоорой, Баасан минь! гэв. 

	Марютка бага дарга руу айж цочин харлаа. 

	— Солиорчихоо юу даа?.. Бурхан минь!.. Чамтай яаж үйлээ үзнэ ээ? Өнөөдөр чинь баасан биш лхагва гараг шүү дээ гэхэд

	— Зүгээр! Бүү анхаар. Үүний тухай дараа ярья. Бос! гэлээ. 

	Мартюка дуулгавартай бослоо. Бага дарга винтовуудыг авах гэж бөхийтөл бүсгүй түүний гарыг барьж авав. 

	— Боль. Битгий зүггүйт!.. Зугтаахгүй гэж надад ам өгчхөөд! гэв. 

	Бага дарга гараа угз татаад хэржигнэн, зэрлэг муухай хөхөрч, 

	— Харваас би биш, чи солиорчээ. Чи ухаантай юм бол бодоод үз л дээ. Одоо би оргох тухай бодож чадах уу даа. Винтовыг чамд хүнддэх вий гээд үүрээд явах гэсэн юм гэв. 

	Марютка чимээгүй боллоо, тэгснээ намуухан боловч нухацтайгаар:

	— Тусламжид чинь баярлалаа. Тэгэхдээ чамайг хүргэж өгөх тушаал надад өгсөн юм... Ийм хариуцлага хүлээсэн болохоор чамд зэвсэг өгч болохгүй гэлээ. 

	Бага дарга мөрөө хавчсанаа шуудайтай юмаа хамж аваад түрүүлэн алхлаа. 

	Цастай хутгалдсан элс хөл дор чахарна. Тэгшхэн гэдэг нь зэвүү хүргэсэн намхан эрэг адаг төгсгөлгүй үргэлжилнэ. 

	Цасанд дарагдсан нэг юм тэртээд сааралтан үзэгдэв. 

	Марютка гурван винтовын хүндэд дарагдан гуйвчин явна. 

	— Зүгээр, Мария Филатовна! Тэсэж үз! Энэ лав саравч байх гэхэд, 

	— Бушуухан хүрэх сэн, тэнхэл алга. Бүр осгочихлоо гэлээ.

	Унан алдаж саравчинд хүрлээ. Саравч дотор пад харанхуй байлаа. Загасны чийглэг үнэр, хуучирч хөгцөрсөн давс бөөлжис хутгамаар үнэртэнэ. 

	Бага даргын гарт хураалттай бөөн загас дайралдав. 

	— Хүүш! Загас байна! Ядаж өлсөхгүй л юм байна даа гэв. 

	— Гал гаргадаг ч болоосой!.. Эргэн тойрноо нэг хармаар байна. Салхинаас хаацайлах газар олдох юм биш биз? гэж Мартюка гиншгэнэнэ. 

	— За даа, цахилгаан гэрэл ч энд хүлээгээд бүтэхгүй биз дээ гэхэд нь, 

	— Загасыг ч болов асаах сан.... зөндөө тарган юм гэлээ. 

	Бага дарга дахиад л хөхөрч

	— Загас асаана гэнэ ээ? Чи үнэхээр солиорчээ гэв. 

	— Юу солиорох гэж? Манай Ижил мөрнийхөн зөндөө түлдэг юм. Түлээнээс хавьгүй дээр асна шүү! гэж Марютка гомдонгуй хариуллаа.

	— Анх удаа сонсож байна... Тэгсэн ч яаж асаах юм бэ? Надад уул ч байна л даа, харин асаах цуцал нь... гэтэл

	— Тааруухан шиг эр ээ дээ чи. Бүх насаараа ээжийнхээ хормой доор хоргодож байсан чинь хараажийн байна. Май, сумыг нь аваад орхи, би хананаас зомгол цуулаадахъя гэв. 

	Бага дарга винтовын гурван хонгионоос сумыг нь бээрсэн хуруунуудаараа арай ядан мултлан авлаа. Марютка зомгол барьсан чигээрээ харанхуйд түүнтэй мөргөлдөж, 

	— Дариа энэ рүү асга! Тараалгүйхэн... Уулаа аль! гэлээ. Уул шаргал цог гялайлган ноцоход Марютка түүнийг дарьд шургуулав. Дарь шажигнаж дүрсхийн асаад шар дөлөөрөө хуурай зомголыг ороон авлаа. 

	— Болох нь энэ гэж Марютка баярлан, — Загаснаас ав... Таргахан шиг булуу цагаан аваад ирээрэй гэв. 

	Ноцсон урт зомгол дээр загас хөндөлдүүлэн тавив. 

	Загас атиралдаж, илчтэй тослог дөл бадруулан дүрэлзлээ.

	— Одоо зөвхөн дээрээс нь нэмээд л байвал болох нь тэр. Хагас жил түлсэн ч хүрэх загас байна. 

	Марютка эргэн тойрноо ажиглалаа. Галын дөл дүрэлзэн овоолзон бөөн загасан дээр сүүдэр тусган чичгэнэнэ. Модон хана гэж онгойж ярзайсан юм байв. 

	Марютка саравч дотуур явж үзлээ. Тэгээд нэг булангаас нь:

	— Бүтэн газар байна! Галаа унтраачхалгүй загас нэмээд байгаарай. Би энд хажуу талыг нь овоолж янзлаад цэвэрхэн шиг байр гаргаадахъя гэж хашхирав. 

	Бага дарга галд ойртон суулаа. Дулаацан ээж атийн эвхэрнэ. Буланд Марюткагийн ийш тийш шидэлсэн загас шүр шар, тас няс дуугарсаар байв. Эцэст нь бүсгүй, 

	— Бэлэн боллоо! Галаа аваад ир! гэж дуудлаа. Бага дарга асаж байгаа булуу цагааны сүүлнээс барив. Булан руу хүрч очлоо. Марютка, дунд нь алд хэр зай гарган гурван талаар нь загасаар хана хийн овоолжээ. 

	— Ороод ир. Би тэр дунд баахан загас овоолчихсон, асаагаарай. Энэ зуур чинь би хүнс рүүгээ гүйгээдэхье гэв. 

	Бага дарга зөрүүлж өрсөн загасан доогуур булуу цагаанаа хийлээ. Загас дурамжхан удаавтар асаж эхлэв. Марютка буцаж ирээд винтовуудаа буланд тавьж, шуудайтай юмсаа цэгцлэн хураав. 

	— Ээ, загасан тахал! Хайран залуус. Ямар ч гэмгүй байж живж үхэцгээлээ дээ гэхэд нь, 

	— Дан хувцсаа хатаавал сайн юм сан. Аягүй бол салхинд цохиулцгаана шүү гэлээ. 

	— Тэгээд яагаад байна? Загасны гал илчтэй байдаг юм. Тайчаад л хатаана биз? гэв. 

	Бага дарга ичингүйрэн:

	— Та хатаа л даа, Мария Филатовна. Би одоохондоо тэнд хүлээж байя. Тэгээд дараа нь би хатаамз гэлээ. 

	Марютка түүний чичирч дагжсан царай руу дурамжхан харж:

	— Ээ дээ, тэнэгхэн амьтан даа чи харваас. Чиний ноёд баядын ойлголт л тэр. Аймшигтай юм юу байна. Шалдан хүүхэн ер үзээгүй юу гэв. 

	— Тийм дээ ч биш л дээ би... Харин танд эвгүй бус уу? гэлээ. 

	— Гайгүй ч байна даа! Адилхан махбодоос л бүтсэн юм чинь. Ямар ч ялгаа байв гэж! хэмээн бараг хашхиран, — Хувцсаа тайл, шавар бурхан минь! Пулемёт шиг шүдээ тачигнуулж байгааг нь. Чамтай мөн ч үйлээ үзэж байна даа! гэлээ. 

	Зөрүүлж босгосон винтовууд дээр дан хувцас галын дээр уур манан савсуулан унжина. 

	Бага дарга, Марютка хоёр халуун дөлөнд сэтгэл ханамжтай буруу харан ээж бие биеийнхээ эсрэг галын захад сууцгаах ажээ. 

	Марютка бага даргын турж эцсэн булбарай цагаан нуруу руу нүд салгалгүй анхааралтай ширтэнэ. Тэгснээ гайхан инээмсэглэв. 

	— Яасан чиг цагаан юм, загасан тахал! Чамайг цөцгийд угааж байснаас зайлаагүй дэг! гэв. 

	Бага дарга час улайж эргэн харав. Нэг юм хэлэх гэснээ Марюткагийн хөхөн дээр дугуйран туссан шархан туяаг хармагцаа хэт хөх нүдээ буруулан доош харлаа. 

	Хувцас хатжээ. Мартюка савхин хүрмээ мөрөн дээгүүрээ хаяж нөмрөв. 

	— Жаахан унтах хэрэгтэй. Маргааш гэхэд салхи намдаж магадгүй. Завь живчхээгүй л бол яамай. Аажуухан ч гэсэн хөдлөөд байвал хэзээ нэгэн цагт Сыр-Дарьяд зүтгээд хүрч юу магад. Тэгвэл тэнд загас агнуурынхантай уулздаг хэрэг. Чи хэвт хө, би галаа харъя. Нойроо хүрэхэд чамайг сэрээнэ. Ингэж ээлжлэн жижүүрлэнэ гэлээ. 

	Бага дарга дан хувцсаа дороо дэвсэж, үстэй оготор дээлээрээ хучив. Зовуурьтай нойрслоо. Нойрон дундаа ёолж байв. Марютка түүнийг огт хөдөлгөөнгүй ширтэнэ. 

	Мөрөө хавчин хөдөлгөв. 

	«Миний толгой дээр ийм лай болсон юм ирэх гэж! Бие муутай гэдэг нь! Хатгалга л бүү тусчхаасай! Гэрт нь хилэн торгонд л ороож байсан биз. Ээ халаг ингэж ч явах гэж! «Загасан тахал» гэнэ. 

	Өглөө дээврийн завсар зайгаар бүдэгхэн гэгээ тусахад Марютка бага даргыг сэрээлээ. 

	— Сонсож байна уу, чи галаа харж байгаарай, би эрэг рүү явлаа, манайхан сэлж гараад нэгтээ сууж байх магадгүй, үзээд ирье гэв. 

	Бага дарга арай гэж бослоо. Хоёр шанаагаа барьж, 

	— Толгой өвдөж байна, гэж бүдэгхэн дуугаргав.

	— Зүгээр... Утаанаас юм уу, ядарсандаа тэгээ биз. Намдана. Уутнаас боов ав, хилэм загас шар. Тэгээд идэж сууна биз гээд винтовоо авч хүрмийнхээ хормойгоор арччихаад гараад явчихлаа. 

	Бага дарга дөрвөн хөллөж, гал руу мөлхөн ирээд шуудайнаас усанд бялбайсан хатсан боов гаргав. Эмтлэн хазаад жаахан зажиллаа. Үлдсэн хэсгийг нь гараасаа алдаж, галын хажууд газарт пидхийн шуудайтай юм шиг өнхрөн уналаа. 

	Марютка бага даргын мөрийг сэгсчин:

	— Босооч!.. Босооч ээ золиг оо!.. Сүйрлээ! гэж арга баран хашхирч байв. 

	Бага даргын нүд дүрлийн нээгдэж ам нь том ангайлаа. 

	— Бос гэж байна шүү! Ямар гэгч гай вэ? Завийг маань ус аваад явчихжээ. Одоо бид өнгөрлөө гэнэ. 

	Бага дарга бүсгүйн нүүр өөд харах боловч үл дуугарна. 

	Марютка тулж харснаа битүүхэн дуу алдав. 

	Бага даргын хэт хөх бөмбөлгүүд нь сүүмийн солиотой юм шиг болсон байлаа. Тэнхээ алдаж Марюткагийн гарт наасан хацраас нь гал шатан төөнөх ажээ. 

	— Тэгнэ ээ, хатгуулж орхиж. Дэрсэн чөтгөр! Би яадаг билээ чамайг! гэхэд нь бага дарга уруулаа хөдөлгөнө. 

	Марютка тонгойлоо. 

	— Михайл Иванович... Онц муу бүү тавиач. Би тогтоож чадсангүй... Маргааш бэлтгээд ирье гэх нь сонсогдов. 

	— Юу гээд дэмийрээд байна вэ? гэж Марютка цочин асуулаа. 

	— Трезор... хөө... ятуу... гэж бага дарга гэнэт ухасхийн босож хашхирав. 

	Марютка зайлж далдичсанаа нүүрээ гараараа таглалаа. 

	Бага дарга дахин унаж, элс самардан маажилна.

	Учир нь олдохгүй юм, амьсгаа нь давхцан хурдан хурдан үглэх ажээ. 

	Марютка арга тасран дэмий л ийш тийш харав. 

	Савхин хүрмээ тайлж элсэн дээр хаяад түүн дээрээ мэдээ алдсан бага даргыг арай чамай чирч гаргаад дээрээс нь үстэй оготор дээлээр хучлаа. 

	Тэгээд хажууд нь арчаагүй бөмбийж эвхрэн сууна. Бүсгүйн турж хонхойсон хацар дээгүүр нь булингарт нулимс аажуухан урсан дусалж байлаа. 

	Бага дарга тийчилж дээлээ хуулж хаялна. Гэвч Марютка тэр бүрд нь цөхрөлтгүй засаж, түүнийг эрүүнээс нь доош тунтайлан хучих бүлгээ. 

	Толгой нь хөнтрөн унахыг хараад доогуур нь шуудай ивлээ.

	Өөрөө тэнгэрт хандах мэт дээш харан: 

	— Үхэх нь ээ... Евсюковт би юу гэж хэлнэ ээ? Ямар гай гэгч вэ? гэж орилов. 

	Халуундаа шатаж байгаа түүний дээрээс тонгойж, бүдгэрсэн хөх нүд рүү нь ширтэн харав. 

	Цээжний нь гүнд зүү шивэх шиг боллоо. Гараа сунган бага даргын долгиолсон сэгсгэр үсийг зөөлөн зөөлөн илж хоёр гарынхаа алгаар толгойг нь бариад

	— Миний хөх нүдэн, тэнэгхэн минь! гэж эелдэгхэн шивнэлээ.

	 


ЭХЭНДЭЭ СҮРХИЙ ЭЭДРЭЭТЭЙ БАЙСАН Ч ЭЦЭСТЭЭ ТОДОРХОЙ БОЛСОН ДОЛООДУГААР БҮЛЭГ

	 

	Мөнгөн бүрээ, түүнд бяцхан хонх зүүлттэй. Бүрээ эгшиглэнэ, хонх ялдамхнаар хангинан жингэнэнэ.

	Тили-динь, динь, динь

	Тили-тили, длям-длям-длям

	Гэтэл бүрээ өөрийнхөө онцгой маягаар

	Ту-ту-ту-ту, ту-ту-ту-ту гэж эгшиглэнэ.

	Яах аргагүй марш. Тэгэхдээ, нөгөө ёслолын жагсаал дээр үргэлж хийдэг марш мөн.

	Бас агч модны торгомсог ногоон навчис хоорондуур Капельмейстр хөгжим удирдана.

	Хөгжимчид рүүгээ нуруугаа харуулан зогсох ба шинелийнх нь арын хагархайнаас сүүл цухуйна. Том гэгч үнэгний шаргал сүүл, тэр сүүлний үзүүрээс алтан боргоцой уяж, бас тэр боргоцойд хөгжмийн хөг тохируулагч салаа төмөр зоосон байв.

	Тэр сүүл зүг бүр савлана. Хөг тохируулагч хөг өгч жимбүүр нарийн бүрээ, хөгжим хэзээ дуугарвал зохихыг заана. Хөгжимчин анзаарга алдахад салаа төмөр дух руу нь дэлсээд авна.

	Хөгжимчид тун их хичээцгээнэ. Хачин хөгжимчид байлаа.

	Цэргүүд нь жирийн юм, торгон цэргийн төрөл бүрийн хорооныхон ажээ. Нэгдсэн хөгжим. Гэвч хөгжимчид нь огт амгүй юм... Хамрынх нь дор гөлгөр битүү аж. Бүгдийн нь хамрын зүүн нүхэнд бүрээ зоолттой байлаа. 

	Хамрынхаа баруун нүхээр агаар сороод, зүүн нүхээр нь бүрээ үлээх ба ингэснээс бүрээний дууны өнгө онцгой, жингэнэм бөгөөд гоц хөгжөөнтэй авай. 

	— Ёс-с-со-с-лын маршид бэл-дээд! Ё-с-ло-лын... мөрөндөө

	— Хороо!

	— Батальон!

	— Суман!

	— Баруун талаас салаа, салаагаар... Нэгдүгээр батальон алхаад марш!.. 

	Бүрээ: ту-ту-ту гээд л. Хонх: динь-динь-динь гээд л.

	Ахмад Швецов гялгар хар савхин гутлаараа дэвслэн бүжиглэнэ. Ахмадын бөгс, гахайн гуя шиг цул тарган байв. Тонтго тонтго хөдөлнө. 

	— Сайн байна багачуудаа!

	— Драм-ам-ав-гав-гав!

	— Бага дарга!

	— Бага дарга! Бага даргыг генерал дээр!

	Генерал морио унаж талбайн голд зогсож байв. Нүүр нь улаан, уруулын нь дээд сахал буурал ажээ. 

	— Ноён бага дарга! Яасан замбараагүй юм бэ? гэнэ. 

	— Хи-хи-хи!.. Ха-ха-ха!

	— Галзуурав уу? Инээнэ гэнэ ээ?.. Би таныг, ер нь та хэнтэй!

	— Хо-хо-хо! Ингэхэд та генерал биш, харин муур байна, ноён дээдэс гуай!

	Генерал морин дээрээ л байна. Бүслэхээ хүртэл зүгээр, ёстой генерал, харин бүслэхээсээ хөлөө хүртэл мууран биетэй юм. Ядаж сайн үүлдрийн муур бол ч яах вэ, тэгэхэд үгүй шүү. Бүүр золбин, хашаа бүрд дээвэр дамжин тэнэж байдаг тийм нэг саарал, ноорхой эрээн судалтай муур шүү. 

	Тэгээд хөлийнхөө хумсыг дөрөөнд хийн жийжээ. 

	— Би таныг шүүхэд өгнө, бага дарга аа! Огт дуулдаж сонсогдоогүй явдал байна! Гвардийн гэж байгаа, гэтэл офицер хүн хүйсээ эргүүлээд гаргачихсан зогсоно гэнэ ээ! гэх юм гэнэ.

	Бага дарга өөрийгөө харснаа гөлөрч орхив. Хүзүүнийх нь ороолтын цаанаас хүйс нь гараад ирчихсэн, ногоон өнгөтэй өлөн гэдэс шиг юм байх бөгөөд үзүүр нь өөрөө төвөөс зугтаах хуулиар гайхалтай хурдан жирэлзэн эргэлдэнэ. Хүйсээ бариад авлаа. Гэтэл тэр нь мултарч алдагдаад болдоггүй. 

	— Үүнийг баривчил! Тангараг зөрчсөн хэрэг!

	Генерал дөрөөнөөс савраа авч, хумсаа арзайлган барьж авах гэж сарвайна. Тэгсэн чинь саварт нь мөнгөн ёвруул зүүлттэй, бас ёвруулдаа гархиных нь оронд нүд суулгажээ. 

	Жирийн нүд байлаа. Төгрөг, цэцгий нь шар, айхавтар хурц бөгөөд бага даргын бүр зүрхийг нэвт хараад эелдэгхэн ирмээд ярьж байна. Яаж гэдгийг бүү мэд, нүд өөрөө л ярина. 

	— Битгий ай!.. Битгий ай!.. Арай гэж нэг бие чинь тавигдлаа! гэв. 

	Нэгэн гар бага даргын толгойг өргөв. Тэгэхэд нь тэр нүдээ нээж, гал шаргал үс дух руу нь унжсан эцэнхий нүүр болон нөгөө эелдэг шархан нүдийг дахин олж харах нь тэр. 

	— Өрөвдөм амьтан, чи намайг бүр айлгачихлаа. Долоо хоног чамтай ноцолдлоо. Тэнхрүүлж чадахгүй нь гэж бодож байлаа. Арал дээр гав ганцаараа. Ямар ч эм тан байхгүй, тус үзүүлэх хүнгүй. Ганцхан буцалгасан усаар л өөдлүүллээ шүү. Анхандаа чи үргэлж огиулдаг байлаа... Ус, ч гэж өөдгүй, давстай, гэдэс доторт зохимжгүй л дээ гэж бүсгүй ярина. 

	Бага даргын ухаанд сэтгэл түгшсэн, энхрий үгнүүд муухан тусгагдах ажээ. яльгүй өндийж, алмайрсан нүдээр орчноо ажив. 

	Эргэн тойрон өрөөтэй загас харагдана. Түүдэг ноцож, жаданд жижиг тогоо өлгөөтэй, ус бургилан буцалж байлаа.

	— Энэ чинь юу вэ?.. Хаа байна?.. 

	— Ээ мартчихаа юу? Таньсангүй гэж үү? Би Марютка байна шүү дээ! гэв. 

	Бага дарга турьгүй цайвар гараараа духаа илбэлээ. Учрыг ухмагцаа тамирдан инээмсэглэж, 

	— Тийм ээ... саналаа. Робинзон Баасан хоёр! гэж шивнэв. 

	— Ээ халаг, дахиад дэмийрч байна уу даа? Чамаас баасан гараг салахаа больжээ. Ямар өдрөө ч мэдэхгүй байна. Тоогоо бүр алдчихсан гэхэд бага дарга бас л инээмсэглэв. 

	— Үгүй ээ өдөр биш!.. Тийм нэр байдаг юм. Онгоц сүйрсний дараа нэг хүн эзгүй арал дээр гарсан тухай өгүүлдэг юм, Түүнд нэг найз байсан, Баасан гэж нэртэй. Ер уншаагүй юу? гээд бага дарга гэдрэгээ савхин хүрэм дээрээ хэвтээд хэсэг ханиалгав. 

	— Үгүй... Үлгэр их уншсан, гэвч наадахыг чинь мэдэхгүй юм. Чи хэвт, нам тайван хэвт, бүү өндөлзөөд бай. Бас дахиад дордчихно. Харин би загас чанаадахъя. Идэж хүч ав. Бүтэн долоо хоногийн турш уснаас өөр юм амандаа хүргээгүй гэж бод. Харахгүй юу, лаа шиг цонхигор цагаан болсныгоо, хэвтэж бай! гэлээ. 

	Бага дарга нүдээ залхуурсан байртай анив. Толгойд нь болор харших мэт удаан жингэнэнэ. Болор хонхтой бүрээнүүдийг санаад сулхан инээв. 

	— Чи яав? гэж Марютка асуулаа. 

	— Зүгээр... Дэмийрч байхдаа инээдтэй зүүдэлснээ санаад л... 

	— Чи зүүдэндээ хашхирсан гэж яана! Бас командлаад л, загнаад л... Янз бүрийн л юм болсон. Салхи исгэрээд л... Эргэн тойрон хов хоосон, энэ арал дээр би чамтай ганцаараа, гэтэл чи өөрийн ухаангүй байдаг. Айдас хүрсэн гэж жигтэйхэн гээд бүсгүй даарсан юм шиг хавчганаж, — Тэгээд юу ч хийхээ мэдэхгүй байлаа гэв. 

	— Чи яаж дөнгөж байв?

	— Яаж ийгээд л дөнгөсөн дөө энэ дээ. Чамайг өлсөж үхэх бий л гэж хамгаас илүү айж байлаа. Хар уснаас өөр юу ч байхгүй. Үлдсэн жаахан боовоо буцалсан усанд хийгээд бүгдийг нь чамд идүүлчихсэн. Одоо тэгээд хаашаа ч харсан дан загас л байна. Тэгвэл өвчтэй хүнд давсалсан загас ямар зогоо болох вэ? За тэгээд чиний хөдөлж эхэлснээ нүдээ нээхэд чинь дотор онгойлоо шүү гэлээ.

	Бага дарга гараа сунгав. Хир болсон ч гэсэн гоё нарийхан хуруугаа Марюткагийн гар дээр тавиад зөөлөн илж:

	— Их баярлалаа чамд, хонгор минь! гэв. 

	Марютка улайж, түүний гарыг цааш нь болгов. 

	— Бүү таларх!.. Гялайлгах юм болоогүй. Чинийхээр бол харсаар байж хүн үхүүлчих хэрэг үү! Би ойн араатан уу, хүн үү? гэв. 

	— Гэвч би кадет шүү дээ... Дайсан надтай зууралдах хэрэг юу байв аа? Өөрөө дөнгөж голтой байж гэхэд нь Марютка хэсэгхэн зуур хөдөлгөөнгүй болж, гайхан татавхийв. Тэгээд гараа хайхрамжгүй дохиж инээд алдан. 

	— Дайсан болтлоо хаа ч байсан юм бэ? Гараа өргөж чадахгүй байж, юу дайсантай мантай? Чи бидний хувь тавилан ийм байжээ. Шууд буудаад алчхаагүй, насандаа анх удаа онолгүй алдсан юм даа, ингэж л би чамтай эцсээ болтол зууралдах ёстой байж дээ. Май ид гэлээ. 

	Дотор нь хилэм загасны нуруу хавийн хув шиг тарган шар мах хөвөн байгаа жижиг саваа бүсгүй, бага дарга руу түлхэн өглөө. Цайвар мах амттайхан зөөлөн сайхан үнэр ханхлуулна. 

	Бага дарга савнаас байсхийгээд л хэсэг мах гаргаж авна. Хоолонд дуртай болсон гэж жигтэйхэн. 

	— Ганцхан гэм нь айхавтар давстай юм. Тэр чигээрээ хоолой зураад байна гэв. 

	— Түүнийг яаж ч аргалж болохгүй юм. Цэнгэг ус байсан бол угааж болох сон, гэтэл даан ч золгүйеэ. Загас давстай, ус давстай! Ээдрээнд орчхоод байна, загасан тахал! гэлээ.

	Бага дарга саваа холдуулав. 

	— Яав? Дахиад идэхгүй юу? гэвэл, 

	— Үгүй. Би цадлаа. Өөрөө ид гэлээ.

	— Яршиг чамайг! Долоо хоноход энэ чинь надад гашуун нулимс шиг хоолой дээр бөөгнөрчхөөд байгаа юм гэв.

	Бага дарга тохой тулан хажуулдаж хэвтэнэ. 

	— Ай.. Тамхи татах сан! гэж мөрөөдөл болон хэллээ. 

	— Тамхи татах ий! Түүнийгээ л хэлэхгүй юу. Семянныйн шуудайнд махор үлдсэн байсан, жаахан норчихсон юм, гэсэн ч би түүнийг хатаачихсан л даа. Тамхи татах сан гэнэ дээ гэж мэдэж байсан юм. Тамхичин хүн өвдөөд босохоороо тамхинд улам ордог хойно доо. Май, үүнийг ав гэхэд бага дарга тамхины уутыг сэтгэл хөөрөн авахдаа гар хуруу нь салганан чичирч байв. Тэгээд, 

	— Чи бүр алт шиг хүн юм аа. Маша, асрагчаас чиг дээр гэв. 

	— Чи ч асрагчгүй байж чаддаггүй биз дээ? гэж Марютка хүйтэвтэр хариулчхаад царай нь улайв. 

	— Зөвхөн цаас л алга даа. Чиний тэр улаан дарга миний хамаг цаасыг юу ч үлдээлгүй хураагаад авчихсан, ядаж би гаансаа хаячихжээ гэхэд нь, 

	— Цаас уу... гээд Марютка хэсэг бодов. 

	Тэгснээ шийдэмгий хөдөлж, бага даргыг хучсан савхин хүрмийнхээ хормойг сөхөн хармаанд нь гараа хийгээд жижигхэн боодолтой юм гаргаж ирэв. 

	Уяаг нь тайлж бага дарга руу хэдэн ширхэг цаас сарвайж

	— Май, энэ ороох цаас гэв. 

	Бага дарга цааснуудыг нь аваад ойртон үзэв. Марютка руу нүдээ бүлтийлгэн харна. Нүд нь гайхаж эргэлзсэн хөх гэрлээр туяарна. 

	— Энэ чинь чиний шүлэг байна шүү дээ! Чи солиоров уу? Би авахгүй! гэв. 

	— Ав, чөтгөр! Сэтгэлийг минь чи бүү тамла, загасан тахал! гэж Марютка хашхирав. 

	Бага дарга түүн рүү харав. 

	— Их баярлалаа! Би үүнийг чинь хэзээ ч мартахгүй гээд цаасны захаас жаахан тастаж махор ороож татлаа. Уугих тамхины сунарсан хөх утааны цаанаас алс тийш ширтэнэ. 

	Марютка түүнийг нүд салгалгүй харна. Тэгснээ гэнэтхэн асуусан нь:

	— Би ингээд л чамайг хараад ойлгож чадахгүй юм. Яагаад чиний нүд ийм хөх юм бэ? Насан туршдаа хаа ч ийм нүд үзээгүй. Бүр дотор нь живчихмээр айхавтар хөх юм аа гэхэд нь, 

	— Мэдэхгүй, төрөлхийн ийм юм даа. Хүмүүс ер бусын хөх гэцгээдэг юм хэмээн бага дарга хариуллаа. 

	— Үнэхээр тийм!.. Чамайг барьж олзолсон бүр тэр үед би үүний нүд нь ямар хачин юм бэ? гэж бодсон юм. Чиний нүд тун аюултай! гэв. 

	— Хэнд тэр вэ? гэвэл

	— Хүүхнүүдэд аюултай. Сэтгэлийн гүнд хялбархан орохыг нь яана! Тэгээд догдлуулна! гэлээ. 

	— Чамайг догдлуулж байна уу? гэхэд нь Марютка улсхийв. 

	— Муу чөтгөр! Асуулт үгүй! Хэвт, би ус руу гүйгээдэхье гээд босож саваа хайхрамжгүй авлаа, гэвч хураалттай загасны цаанаас гарч ирмэгцээ хөгжилтэйеэ эргэн харж түрүүчийнхээ адил:

	— Миний хөх нүдэн, тэнэгхэн минь! гэж хэллээ.

	 


ЮУ Ч ТАЙЛБАРЛАХ ХЭРЭГГҮЙ НАЙМДУГААР БҮЛЭГ

	 

	Гуравдугаар сарын нар, хаврын нар билээ. 

	Арал тэнгис, түүний хилэн хөх мандал дээр гийх гуравдугаар сарын нар ялдам агаад халуун шүдээр хазлах мэт халаан, хүний цусыг бүлээцүүлэн сэргээнэ. 

	Бага дарга гадаалдаг болоод гурав хонож байв. 

	Саравчны дэргэд суун наранд ээж, далайн униар шиг хөх, сэргэж баяссан нүдээрээ эргэн тойрныг ажна. Марютка энэ хугацаанд арлыг хэрэн хэсэж гүйцэв. 

	Сүүлийн өдөр нар шингэх үед хөгжөөнтэй буцаж ирээд

	— Сонсооч маргааш нүүнэ гэв. 

	— Хаашаа? гэвэл

	— Тэрүүхэнд холгүй. Эндээс найман мод хавь л байх гэлээ. 

	— Тэнд юу байна? гэхэд

	— Загасны пин оллоо. Харш л гэсэн үг! Дотроо хуурай, бөх хийцтэй, цонхных нь шил хүртэл бүтнээрээ, шүү. Зуухтай бас шавар ваарын хагархай, сав суулганы юм байна. Цөмийг нь хэрэглэж болно. Гол нь ханзтай. Газар хэвтэхгүй. Хоёулаа шууд л тийшээ очдог байж гэв. 

	— Хэн мэдсэн юм бэ? гэвэл

	— Харин тийм ээ! Тэгээд би бас олзтой. Бүр сайн олзтой ирлээ шүү! гэнэ. 

	— Юу вэ гэхэд нь

	— Зуухны нь ард юм хадгалах байртай юм. Хоол ундаа хийдэг байж. Тэгээд бага зэрэг юм хоцорчээ. Хагас пүү хэр цагаан будаа, гурил байна. Хөгцөрхийдүү л юм, тэгэхдээ идэж болно. Намар шуурга дайрахад зайлах гэж яараад, сандрахдаа мартсан байж таарна. Одоо ч алзахгүй амь зууна даа! гэв. 

	Өглөө нь шинэ байрандаа очихоор зорив. Марютка ачаа үүрч, тэмээ шиг зүтгэн түрүүлж алхана. Бага даргад юм бариулахгүй гээд бүгдийг тийн өөрөө үүрчээ. 

	— Чамаар яах вэ? Дахиад дордоно. Биеэ гамна. Чи бүү ай! Дажгүй үүрээд хүрнэ. Би харахад турьгүй ч чийрэг шүү гэнэ. 

	Үд гэхэд пиндээ хүрч ирцгээн, цасыг нь цэвэрлэж, нугас нь мултарсан банзан хаалгыг нь олсоор уяв. Зуухаа булуу цагаан загасаар дүүргэн асаагаад жаргалтай инээмсэглэн галд ээцгээлээ. 

	— Мөн догио! Хааны орд шиг байгаа биз?

	— Маша, чи их сайн хүн юм. Насан турш чамд баярлаж явна... Чамгүй бол би өнгөрөх байсан шүү. 

	— Мэдээж хэрэг. Булбарай амьтан!

	Марютка гараа галд ээн үрж хэсэг дуугүй байв. 

	— Мөн ч дулаахан аа... Бид ингээд цаашаа юу хийх болж байна гэвэл

	— Юу хийх юу байх вэ? Хүлээнэ дээ! гэв!

	— Юу хүлээх гэж? гэсэнд

	— Хаврыг. Удахаа болилоо доо. Одоо гуравдугаар сар дундаа орлоо. Дахиад хоёр долоо хоноход загас зөөхөөр загасчид лав ирнэ биз, тэгээд биднийг аврах байлгүй гэв. 

	— Тэгвэл сайн л юм сан. Ингэж хөгцөрсөн гурил, загас хоёроор ч бид удаан амжихгүй дээ. Хоёр долоо хоног хэртэй тэсвэл дээд заяа, түүнээс цаашилбал гүйцэх нь тэр. Загасан тахал! гэв. 

	— Чиний наад загасан тахал гэдэг чинь юу гэсэн үг вэ? гэвэл

	— Манай Айдарханых аа. Загасчид ингэж хэлдэг юм. Хараахын оронд л тэр. Би хараах дургүй, гэсэн ч заримдаа үхтлээ уурлах юм. Тэгээд л санаагаа амрааж байгаа нь энэ гэлээ. 

	Бүсгүй зуухан доторх загасыг сүмбээр хөдөлгөөд:

	— Чи нэг арлын тухай үлгэр байдаг гэж надад хэлж байсан шүү дээ... Яагаа вэ? Баасан гэгч хүнтэй. Дэмий суухаар түүнийгээ ярь л даа. Би үлгэрт жигтэйхэн дуртай. Манай эгчийнд авгай нар, Гугниха эмгэнийг чирч авчраад юм яриулж байж билээ. Эмгэн зуугаад настай магадгүй ахиу ч байсан байж болно. Наполеоныг мэддэг байсан юм даг. Үлгэр эхлээд л ярихад нь би нэг буланд шигдчихээд үг дуугарахаасаа ч айгаад чичирч суудаг байсан гэхэд, 

	— Робинзоны тухай ярь гэж үү? Хагасыг нь мартчихжээ. Аль эрт уншсан юм гэлээ. 

	— Чи сана л даа. Санаж олсноо бүгдийг нь ярь! гэв. 

	— За яах вэ хичээе гээд бага дарга нүдээ онийлгон санахыг оролдоно. 

	Марютка ханзан дээр савхин хүрмээ дэлгэж зуухны дэргэдэх буланд суув. Тэгээд:

	— Наашаа ирж суу! Энд, буланд илүү дулаан байна гэлээ. 

	Бага дарга буланд ирэв. Зуух улайсан халж халуун оргиулан сайхан ээнэ. 

	— За яав чи? Эхлээч. Яараад байна. Би энэ үлгэр гэдэг юманд чинь тун дуртай гэхэд нь бага дарга тохойлдон хэвтээд, 

	— Ливерпул хотод нэгэн баян хүн суудаг байжээ. Түүнийг Робинзон Крузо гэдэг... гэтэл

	— Тэр хот чинь хаа байдаг юм бэ? гэв. 

	— Англид... Робинзон Крузо гэдэг баян хүн байжээ... гэвэл, 

	— Байзнаарай!.. Баян гэв үү? Яагаад үлгэр болгонд баячууд, хаад ноёд гардаг юм бэ? Ядуу хүний тухай үлгэр ч байхгүй юм гэв. 

	— Мэдэхгүй дээ. Би энэ тухай огт боддоггүй байлаа гэж бага дарга гайхширан хариулав. 

	— Баячууд лав өөрсдөө үлгэрээ зохиодог байх л даа. Энэ ч над шиг л юм болж байгаа нь тэр. Шүлэг зохиохыг хүснэ. Гэтэл үүний талаар сурч мэдсэн юм надад алга. Харин би бол ядуу хүний тухай тун ч лут бичнэ дээ. За яах вэ. Юм сурчхаад тэр цагтаа бичиж гарна даа гайгүй гэв. 

	— Мөн... За тэгээд тэр Робинзон гэгч аялал хийж бүх дэлхийн бөмбөрцгийг тойрохоор санаа шулуудаж гэнэ. Хүмүүс хэрхэн яаж аж төрж байдгийг үзэх гэж л дээ. Тэгээд том дарвуулт хөлөгтөө суун хотоосоо гарчээ, гэж ярив. 

	Зууханд гал шарчигнан асаж байхад бага дарга нэгэн хэмээр намуухан ярина. 

	Мартсанаа аажимдаа санан нэг ч юм орхилгүй тодорхой ярихыг тэр хичээх бөлгөө. 

	Марютка, огт хөдөлгөөнгүй болж үлгэрийн хамгийн сонирхолтой газарт ихэд бахдан, дуу алдана. 

	Робинзоны онгоц сүйрснийг бага дарга дүрслэн ярьсан тэр хэсэгт Марютка мөрөө эгдүүцэн хөдөлгөж:

	— Юу гэсэн үг вэ, түүнээс бусад нь бүгдээрээ живчихсэн гэж үү? хэмээн асуув. 

	— Тийм ээ, бүгдээрээ гэхэд, 

	— Тэдний ахмад нь шал тэнэг толгой байсан юм уу, эсвэл сүйрэхээсээ өмнөхөн мал болтлоо ууснаас зайлаагүй дэг. Сайн ахмад бүх багаа тэгж дэмий ална гэдгийг би заяа нь үнэмшихгүй. Манай Каспийд ийм сүйрэл хэчнээн болдог гээч, гэтэл хамгийн их нь л хоёр гурван хүн живж, үлдсэн нь цөм аврагдчихсан л байдаг гэв. 

	— Яагаад? Манай Семянный, Вяхирь хоёр живчихсэн шүү дээ. Тэгвэл чи муу ахмад юм уу эсвэл сүйрэхийн өмнө согтуу байсан хэрэг үү? гэж бага дарга асуув. 

	Марютка айх шиг болов. 

	— Үгүй ер, эмзэг газрыг минь хөндөөд авлаа, Загасан тахал! За гүйцээгээд ярьчих! гэлээ. 

	Баасан гарагийн нэртэй хүний тухай гарч ирмэгц Марютка яриаг нь дахин тасалж:

	— Уухай мөн, тэгээд л чи намайг Баасан гэж нэрлэсэн юм биз дээ? Тэр Робинзон гэдэг нь чам шиг байх нь ээ! Гэтэл Баасан ч хар арьстан байсан гэв үү? Негр үү? Би негр хүн үзсээн. Айдарханы циркт байсан юм. Бие нь их үстэй, уруул нь гэж жигтэйхэн. Зүс царай гэж аймаар! Бид түүний хойноос гүйлдээд л хормойгоо хоёр тийш нь шуучхаад: «Май, гахайн чих ид!» гэж хашхиралдсан сан. Тэгэхэд уурлаад том том чулуугаар биднийг шиддэг байж билээ гэв. 

	Бас далайн дээрэмчин дайрсан тухай ярихад, Марютка бага дарга өөд нүдээ гялалзуулан харж:

	— Ганцхан хүн рүү арвуулаа юу? Луйварчид, загасан тахал! гэж зэвүүцжээ. 

	Бага дарга үлгэрээ ярьж дуусав. 

	Марютка амттайхан бодолд автагдан хамаг биеэ агшаан атирч түүний мөрөнд наалдан суув. 

	— Мөн ч сайхан аа. Дахиад олон үлгэр мэднэ биз дээ? Чи надад өдөр бүр нэг үлгэр ярьж өгч байгаарай гэж нойрмоглон шулганана. 

	— Аан, юу гэнэ ээ? Таалагдаж байна гэж үү?

	— Ай даа яриа алга. Бие аягүй болох шиг юм. Ингэж л орой үдшийг нөхцөөж байя. Цаг мэдэгдэхгүй өнгөрнө шүү дээ гэлээ. 

	Бага дарга эвшээлгэв. 

	— Унтах гээ юу?

	— Үгүй ээ... Өвдсөнөөсөө хойш би тэнхээгүй болчихжээ гэв. 

	— Ядруухан юм даа, харла! гээд Марютка бага даргын үсийг бас илбэв. Бага дарга нүдээ дээш болгон цэл хөх нүдээрээ бүсгүйг гайхан харлаа. 

	Энэ харцнаас Марюткагийн зүрхэнд хайр энхрийлэл илгээгдлээ. 

	Бүсгүй бүхнийг умартан бага даргын турж эцсэн нүүр лүү тонгойж, үс сахалдаа баригдсан хацарт нь хатаж омголтсон уруулаа шунахай гэгч нь наалаа.

	 


ТЭМҮҮЛЭХ ЗҮРХИЙГ ЗАХИРАХ ХУУЛЬ ХЭДИЙ БАЙХГҮЙ Ч УХАМСРЫГ АХУЙ ТОДОРХОЙЛДОГ ГЭДГИЙГ БАТЛАН ҮЗҮҮЛЭХ ЕСДҮГЭЭР БҮЛЭГ

	 

	Гвардийн бага дарга Чалчаа залуу бол Марюткагийн устгах дөчин нэгдэх хүн нь байх сан билээ. 

	Гэтэл энэ бүсгүйн сэтгэлд баяр баясгалан төрүүлсэн нэг дэх хүн нь болчихжээ. 

	Бага даргын зүг, түүний гоолиг нарийн гар, зөөлөн намуун дуу, хамгаас онцлон ер бусынх нь хөх нүдэнд Марюткагийн зүрх сэтгэл жолоогүй тэмүүлэх болжээ. Хөххөн тэр нүднийх нь харцанд амьдрал гэрэлтэн туяарах шиг болно.

	Тэрхэн үед гунигтай Арал тэнгис, давстай загас, хөгцөрсөн гурилын бөөлжис хутгам амт, харлан мэлтийх усны тэртээх нүргээнт амьдралыг эрмэлзэх мөрөөдөл, энэ бүхэн нь оргүй мартагдах ажээ. Өдөрт нь хөөсөн бин хайрах, буйлыг нь шарханд бариулан бамбайлгаж санахаас ойг нь гутаасан улигт загасаа чанах зэрэг нэг л хэвийн ажлаа хийх бөгөөд зам хазайсан хөлгийн дарвуул дэрвэсээр гараад ирэх вий гэж горьдон хааяа нэг хөвөө тийш очно. 

	Шуналтай төөнөх нар доошилсоор хаврын дохио орсон тэнгэрийн хаяанд жарган үдэш болмогц ханзан дээрээ гарч хэвтдэг газраа шигдэн бага даргын мөрөнд наалдаж, янаглан энхрийлнэ. Бас үлгэрээ сонсоно. 

	Бага даргын ярьсан нь тун их. Ярихдаа ч сурамгай байжээ. 

	Бага дарга нэг өдөр муу пингийнхээ босгон дээр наранд налайн ээж, тарган гэгч булуу цагаан загасны хайрсыг дадамгай түргэн хусаж байгаа Марюткагийн гар хурууг харж сууснаа нүдээ жартайлган. мөрөө хөдөлгөж:

	— Хм... ер нь шал дэмий юм, чөтгөр авмар!.. гэв. 

	— Чи юун тухай яриад байна, хонгор минь гэхэд

	— Шал дэмий юм гэж байна... Бүхий л амьдрал нэлэнхийдээ огт дэмий юм. Дадсан хэвшсэн ойлголт, шингэсэн үзэл санаа гэдэг, цөм хоосон үг! Ердөө л газрын зураг дээрх томьёолсон тэмдэг. Гвардийн бага дарга гэнэ?.. Чөтгөр рүү тонилбол таарна энэ цол хэргэм, амьд явахыг хүсэж байна. Хорвоод хорин долоон жил боллоо, одоо харвал үнэн хэрэгтээ амьдрал гэгчийг огт үзээгүй байжээ. Мөнгийг бөөн бөөнөөр нь үрж байлаа, сайн сайхны туйл гэгчийг хайж орон бүхнээр солиотой юм шиг тэнүүчилж үзлээ, гэтэл сэтгэл ханаагүйгээр үл барам хоосноос үхмээр гуниг, аюулхайг шимшрүүлэн сорсоор байсан юм даг. Тэгээд, хэрэв хэн нэгэн хүн тэр үед надад хамгийнхаа дүүрэн хангамжтай өдрүүдийг энд энэ бин шиг хавтгай балай элсэн дээр, энэ балай тэнгисийн дунд өнгөрөөнө гэж хэлсэн бол яагаад ч итгэхгүй байсан даг гэж бодож суугаа маань одоо энэ дээ, гэв.

	— Яана гэнэ ээ, ямар өдрүүд гэв ээ чи? гэхэд

	— Хамгийн дүүрэн, ойлгохгүй байна уу? Үүнийг чамд ойлгогдохоор яаж хэлье дээ? Ухаандаа, бүх ертөнцийн эсрэг дайсагнан тавигдсан юм гэж өөрт бодогдохгүй биеэ даасан тэмцэл хийхийн төлөө өчүүхэн хэсэг болж тусгаарлагдсан бодол төрөхгүй, харин үүнд гээд гараар тойрон газраа зааж, — Бүрэн уусчхаад байгаа ийм л өдрүүд юм. Энэ газартай салшгүй нэг цул болсон шиг одоо надад санагдаж байна. Түүний амьсгаа миний амьсгаа болжээ. Сонсооч, тэнгисийн давлагаа цохилохыг шүр шүр дуугаран уухилж байна. Энэ чинь тэнгис биш миний бие сэтгэл уухилж байгаа нь тэр гэлээ.

	Марютка хутгаа хажуу тийш тавилаа. 

	— Чи эрдэм номтой хүн болохоор ярих чинь өөр, зарим үгний чинь учир надад ойлгогдохгүй юм. Гэвч би жирийн болхи үгээрээ, — Би одоо жаргалтай байна гэж хэлье гэлээ. 

	— Хэлэх үг нь өөр ч гарах санаа нь нэг юм. Тэгээд одоо энэ учир утгагүй халуун элснээс хаашаа ч явалгүй үүрд энд үлдэж, төөнөх наранд нь хайлж араатан шиг жаргалтай аж төрж байвал сайхан аа гэж бодогдоно гэв. Марютка нэг л хэрэгтэй юм санаж олох гэсэн шиг элс рүү анхаарлаа төвлөрүүлэн ширтэнэ. Тэгээд гэмшингүй эелдэгхэн инээж

	— Үгүй... тэр ч яамай! Би бол ч энд үлдэхгүй. Хэтэрхий залхуутай, эцэстээ бүр улбайчхаж болно. Ядаж баяр жаргалаа үзүүлье гэхэд хэн ч байхгүй. Энд тэндгүй л үхсэн загас. Загасчид агнууртаа бушуухан гараасай. Гурван сарын эцэс чиг дөхлөө дөө. Амьд хүний мөрөөдөл болж гүйцлээ би гэвэл, 

	— Бид амьд хүн биш юм уу? гэлээ.

	— Амьд нь ч амьд л даа, тэгэхдээ долоо хоногийн л гурил үлдээд байна. Хамгийн хөгцөрхий нь шүү, бас чийг бам тусна. Тэгэхлээр юугаа хэлж үхэх вэ? Түүнээс гадна халуун ханзан дээр сууж байх тийм цаг биш гэдгийг чи ухаарч бод, хайрт минь. Тэнд манайхан тулалдаж, цусаа урсгаж байна. Нэг ч гэсэн хүний гар нэмэр болно. Ийм болохоор би биеийн амрыг харан жаргаж сууж чадахгүй гэлээ. 

	Бага даргын нүд гайхан дүрэлзэв. 

	— Чи яах гээ вэ? Дахиад цэрэг болох гэж үү? хэмээсэнд

	— Тэгэхгүй яах вэ гэлээ. 

	Бага дарга дуугарсангүй босгоноос хэлтэлж авсан хуурай ялтсыг гартаа эргэлдүүлэн хэсэг дуугүй суув. Тэгснээ үгээ залхуутай аажим хөврүүлэн урсгаж:

	— Хачин хүн ээ! Машенька, би чамд хэлэх гэж бодсон юмаа ярья. Энэ бүх хоосон дэмий юм миний зэвүү хүргэх болжээ. Өчнөөн жил цуст алалдаан, муухай юм болж байна даа. Би өлгийтэйгөөсөө цэрэг болсон биш шүү дээ, надад бас хүн шиг сайн сайхан амьдрал байсан юм. Германы дайны өмнө би оюутан байлаа, хэл бичгийн ухаан судалж, өөрийн дур хайртай, үнэнч номуудаасаа өөр юм мэддэггүй байлаа. Миний номын ихийг яана. Тасалгааны гурван талын хана адартаа хүртэл ном дүүрэн өрөөстэй сэн. Үдэш орой, Петербургийн будант гудамжинд бууж хүн амьтдыг чийглэг хүйтэн савраараа хумьж аваад зажлах мэт жихүүцүүлж байхад өрөөн дэх зуухаа халуун оргитол галлачихсан, хөх бүрхүүлтэй чийдэн маань асаад л байдаг сан. Тэгэхэд би ном бариад түшлэгтэй зөөлөн сандалд сууж байхад яг л энэ одоогийн адил сэтгэл зовох юмгүй сайхан байдаг сан. Цээж дотор цэцэг дэлгэрэх шиг болж, цэцгийн навч дэлбээ сэрчигнэх нь хүртэл сонсогддог. Яг хаврын цэцэглэж байгаа буйлс шиг, ойлгож байна уу? гэж баргил дуугаар ярив. 

	— Мө-ө-өн гэж Марютка сэрэмжилсэн байртай хариуллаа. 

	— За тэгээд нэг гайтай өдөр тэр маань зад үсрэн дэлбэрч учир зүйгээ алдан одох нь тэр ээ... Тэр өдрийг яг одоо шигээр санаж байна. Зуслангийн байшингийн гонхон дотор ном уншаад сууж байлаа. Тэр номоо хүртэл санаж байна. Нар жаргаж тэнгэрийн хаяа час улайгаад, нэлэнхийдээ цус шиг туяа татуулсан нэг л дүнсгэр үдэш байсан юм. Аав маань галт тэргээр хотоос хүрч ирэв. Тэр, сонин барьчихсан өөрөө их л сандарсан байлаа. Дайн гэж ганцхан үг л дуугарсан ч тэр үгэнд нь мөнгөн ус шиг үхээрийн хүнд юм шингэсэн байлаа. Тэр тэнгэрийн хаяа шиг цустай аймшигтай үг юм. Тэгээд аав маань: «Вадим аа, чиний өвгийн өвөг, өвөг аав болон аав чинь эх орныхоо анхны уриалгаар явж байсан юм. Чи бас л, найдаж байна...» гэж нэмж хэлсэн билээ. Түүний найдсан нь талаар болсонгүй. Би номоосоо хагацан явлаа. Гэхдээ үнэхээр чин сэтгэлийг барин гарсан юм даа тэгэхэд... гэв. 

	— Балай юм! гэж Марютка мөрөө хөдөлгөн зэвүүцэж, — Юу гэсэн үг вэ? Жишээлбэл манай аав согтуудаа толгойгоороо хана мөргөж үхсэн бол би бас тэгж балбах хэрэг үү? Энэ ч хачин л ойлгомжгүй юм байна даа гэвэл, бага дарга санаа алдаж:

	— Тийм дээ... Чухам үүнийг чи ойлгохгүй байх. Ийм лай үүрч үзсэн биш. Удам угсааны нэр, алдар хүнд. Хүлээсэн үүрэг... Бид энэ бүхнийг эрхэмлэн сахидаг юм гэв. 

	— Тэгээд?.. Би ч гэсэн өөрийнхөө талийгаач аавд тун хайртай, гэхдээ тэр маань өөдгүй архичин байсан ч би түүний мөрөөр орох нь албагүй шүү дээ. Элэнц өвөөгөө элэнц эмээ рүү нь илгээчихнэ биз? гэсэнд бага дарга ярвайн хорсолтой инээмсэглэнэ. 

	— Тэгээгүй юм. Харин дайн гэгч л талхиж гүйцлээ. Би өөрийнхөө гараар амьд хүний зүрхээ хорвоогийн новш дунд хаясан хүн юм. Хувьсгал ирлээ. Түүнд сүйт бүсгүй шигээ итгэж байлаа... Гэтэл тэр хувьсгал гэдэг чинь... Би офицер байх хугацаандаа нэг ч цэрэгт гар хүрч байгаагүй, тэгсэн чинь Гомел хотод оргодол цэргүүд галт тэрэгний буудал дээр намайг барьж аваад нүүр лүү минь нулимлаж, ялгадсаар будсан шүү. Яалаа гэж тэр вэ? Би тэгээд зугтаж Урал орлоо. Эх орондоо итгэсэн хэвээр явлаа. Гишгэгдэн хаягдсан эх орныхоо төлөө, доромжлуулсан хэргэм нэрийнхээ төлөө байлдах зориг төгс байлаа. Хэсэг байлдаан харсан маань эх орон гэдэг нөгөө л хувьсгал шиг хий хоосон юм санжээ. Хоёулаа цусанд дуртай. Харин хэргэмийнхээ төлөө бол тулалдах хэрэг алга. Хүний ёстой цорын ганц эх орон болсон оюун сэтгэмж гэж байдгийг саналаа. Номоо саналаа түүндээ очиж, уудлан онгичиж, түүнээсээ өршөөл гуйж олоод, түүнтэйгээ хамт амьдрахыг хүснэ, харин эх орны төлөө, хувьсгалын төлөө идээ бээрийнх нь төлөө бол ч хүн төрөлхтнийг нүүр лүү нь нулимна даа гэв. 

	— Тийм бий!.. Газар дэлхий хуваагдан цуурч хүмүүс үнэнийг олох гэж цусанд хутгалдан зүдэрч байхад харин чи зуухны ард сандал дээр бүүвэйлэгдэн үлгэр уншиж суух гэнэ ээ? гэв. 

	— Мэдэхгүй... Мэдэхийг ч хүсэхгүй гэж бага дарга бухимдан хашхирч хөл дээрээ ухасхийн босоод, — Дэлхийн мөхлийн босгон дээр бид амьдарч байна гэдгийг л мэдэж байна. «Тэхий дундуураа цуурч, байна» гэж чи зөв хэллээ. Тийм ээ, хагарч, нужигнан шажигнаж байгаа юм хөгшин новш! Дотрыг нь эргүүлчихэд хоосорч гүйцсэн. Үүнээсээ болж мөхөж байгаа юм. Одоо дуусжээ. Шинээр нээх юмгүй болжээ. Хүний бүх заль мэх хуримтлуулж базааснаа хадгалах, бүхэл жил, минутыг уртасгаж сунгахад л хэрэглэгдэх болжээ. Техник хоосон тоо, бас тоонд дарагдаж үргүй болсон санаа бодол, цөм хүйс тэмтрэх асуудал дээр зав чөлөөгүй ажиллана. Үндсэн хэд нь өвөр, ходоодоо дүүргэх юмаа удаан хүрэлцээтэй байлгах гэж хүнийг ахиухан шиг сөнөөхийг эрмэлзэнэ. Чөтгөр ав!.. Өөрийнхөөсөө бусад ямар ч үнэнийг хүсэхгүй. Чиний тэр большевикууд үнэнийг нээж олсон юм уу? Хүмүүсийн амьд сэтгэлийг ордер, хувь хүнсээр татаж уу? Болох нь тэр! Би энэ хэргээс зайлж гарсан! Дахиад бузартахыг хүсэхгүй байна! гэв. 

	— Ариухан аа? Мөн ч булбарай яа? Өршөөлт чиний төлөө бусад нь гашуун зовлон амсаж байг гэж үү? гэхэд

	— Тийм ээ! Тэгэг! Тэгж л байг, чөтгөр ав! Зовох дуртай бүхэн нь зовж байг. Сонс, Маша? Эндээс дөнгөж мултран гармагцаа Кавказ руу явъя. Тэнд Сухумын ойролцоо надад нэг зуслангийн жижиг байшин бий. Тийшээ очоод л номоо бариад сууя. Харин бусад юм ч яамай! Чимээгүй, мөрөөрөө амьдарч амар заяа үзье. Би одоо үнэний хойноос явахаа больж амар байхыг л хүсэж байна. Чи бас юм сур, сурах дуртай шүү дээ чи! Юм сураагүй гэж өөртөө гомдож байсан. Одоо сурдаг хэрэг. Би чиний төлөө бүхнийг хийнэ. Чи намайг үхлээс аварсан, энэ бол мартагдах юм биш ээ гэв. 

	Марютка гэнэтхэн босов. Шүднийхээ завсраар бөөн өргөс шидлэх мэт:

	— Хүмүүс үнэнийхээ төлөө үхэн зүтгэж байхад ширхэг бүр нь цус болсон чихэр үмхээд өдөн дэвсгэр дээр чамтай хэвтэж байх хэрэг үү? Чиний үгийг би ингэж ойлгох ёстой байна уу? Тийм үү, үгүй юу? гэж сүйд майд болов. 

	— Юунд ингэж ширүүн аашилна вэ? гэж бага дарга гунигтай хэлэв. 

	— Ширүүн гэнэ ээ? Чамд юм бүхэн бурам түрхэж наалинхай загнаж байвал болно биз? Үгүй ээ хө, азнаарай! Чи сая большевикийн үнэнийг зүхлээ. Мэдэхийг хүсэхгүй гэнэ. Гэвч чи түүнийг хэзээ нэгэн цагт мэдэж байсан юм уу? Түүний мөн учир нь юу болохыг мэдэх үү? Хүн ардын гашуун хөлс, нулимсанд хэрхэн дэвтсэнийг мэдэх үү? гэхэд, 

	— Мэдэхгүй гэж бага дарга дурамжхан дуугаран, — Бүсгүй хүн атлаа бөөсөндөө баригдсан бөөн архичин согтуу юмтай нийлэн алж талах гэж зүтгэх болтлоо чиний цагаандаа гарсан нь надад хачирхалтай байна гэж хариулав. 

	Марютка хоёр алгаараа гуя дээрээ тулж, 

	— Тэдний бие нь бөөстсөн байж болно, гэтэл чиний санаа сэтгэл нэвт бөөстчихсөн байна! Ийм юмтай орооцолдсондоо би ичиж байна. Уулинхай, заваан, улцгар чи! «Машенька, явъя хөнжилдөө оръё, нам гүмхэн аж төрж сууя» гэнэ шүү гэж элэглэн, — Бусад нь газраа сэрвээгээрээ шинэчлэн хагалж байхад чи гэж? чааваас, ёстой л нохойн хүү юм даа? гэж унтууцлаа. 

	Бага дарга дүрсхийж нимгэн уруулаа хэгжүүн жимийв.

	— Битгий хүн загна!.. Бүр даврах нь ээ чи... ичгүүргүй амьтан гэв. 

	Марютка урагш алхаж гар далайн бага даргын сахалдаа баригдсан эцэнхий нүүрийг тас алгадлаа. 

	Бага дарга ухасхийн зайлж нударгаа зангидан чичгэнүүлснээ нулимчхаад:

	— Эмэгтэй хүн байсан чинь чиний зол! Харахаас дургүй хүрч байна... Адгийн амьтан гээд пин рүүгээ далд оров. 

	Марютка хорссон алгаа алмайран харж, нэгэнтээ гараа дохичхоод хэнд ч юм бэ бүү мэд:

	— Үгүй ер, яасан их зантай ноён гэгч вэ? Ээ чи, загасан тахал! гэж хэллээ.

	 


БАГА ДАРГА ЧАЛЧАА ЗАЛУУ ЕРТӨНЦ МӨХӨХ ИХ ЧИМЭЭГ СОНССОН ХИЙГЭЭД ЗОХИОГЧООС ТАЙЛАЛ ХИЙХ ХАРИУЦЛАГЫГ БИЕЭСЭЭ ХОЛДУУЛСНЫГ ӨГҮҮЛЭХ АРАВДУГААР БҮЛЭГ

	 

	Бага дарга, Марютка хоёр хэрэлдсэнээсээ хойш гурван өдрийн турш хоорондоо юм дуугарсангүй. Гэвч ганц арал дээр байгаа хоёр, бие биеэсээ хаа холдох билээ дээ. Тэгээд ч хаврын урин тэднийг эвлэрүүлэв. Хавар цаг найрсгаар халуун оргиулан бүр түрж ирлээ. 

	Арал дээрх нимгэн цасан хуяг, алтан туурайнд гишгэгдсэн мэт аль хэдий нь ханзарчээ. Тэгээд зөөлөрч бараан шил шиг ус шалбааг дээр энд тэнд цоохортон бялзуухайн адил шаргалтан эрээлнэ. 

	Үд дунд элс, гар түлмээр халж хүрэхийн аргагүй болно. 

	Чийглэг салхинд угаагдсан нар нүсэр хөх тэнгэрт бадрах алтан дугуй мэт туяаран гийнэ. 

	Нар, урийн салхи, чийг бамд шаналан хоёулаа бүр сульдаад хэрэлдэх ч сөхөөгүй байлаа. 

	Бүхэл өдөржин тэнгисийн хөвөөнд элсэн дээр хөрвөөн хэвтэж, улайж ус гүйлгэнэсэн нүдээрээ хөлгийн дарвуул эрэлхийлэн харлан мэлтийх ус руу ширтэцгээнэ. 

	— Миний тэвчээр барагдлаа! Хэрвээ одоо гурав өнжихөд загасчид үзэгдэхгүй бол өөртөө сум шигтгэчихнэ, нээрэн шүү! гэж Марютка өрөвдөх шинжгүй лүгсийн хөхрөх усыг гөлрөн гиншлээ. 

	Бага дарга цовоохон исгэрч, 

	— Намайг уулинхай, улцгар гээд байсан, гэтэл өөрөө ягдчих нь энэ үү? Тэвчиж үз, толгойлогч болно! Бүлэг дээрэмчний толгойлогч болох ганц замтай шүү дээ чи! гэлээ.

	— Юунд хуучнаа дурсана вэ? Зангуу шиг амьтан юм даа! Хэрэлдээд л өнгөрөө биз, загнах хэрэгтэй болоод загнасан юм. Нойтон даавуу, дэгдээхэй оргисон муу чамаас болоод зүрх уярч орхижээ. Гэхдээ л надад бас гомдолтой байна. Чи гэж миний толгой дээр лай болоод самууруулж хамаг дотрыг минь суга татчихсан юм. Хөх нүдэлсэн чөтгөр гэхэд нь бага дарга инээд алдан халуун элсэн дээр ууцаараа өнхрөн унаж хөлөө гозолзууллаа. 

	— Чи чинь яав аа? Өвчин тусав уу? гэж Марютка тэвдлээ. 

	Бага дарга хөхөрсөөр л байв. 

	— Хүүе, солиот оо! Хэлээч! гэв. 

	Гэвч бага дарга инээгээд намдахгүй байлаа.

	Марютка хажуу руу нь нудраад авлаа. Тэгэхэд нь босож ирээд сормуусандаа тогтсон нулимсаа арчив. 

	— За юунд хөхрөө вэ? гэвэл

	— Чи сайн бүсгүй юм аа, Мария Филатовна. Хэнийг ч гэсэн хөгжөөчихнө шүү. Үхсэн хүн ч амилж, чамтай бүжиглэнэ дэг ээ гэлээ.

	— Яах вэ дээ? Чинийхээр бол харзанд хөвж байгаа гуалин шиг аль ч эрэгт очихоо мэдэхгүй дайвж байх нь дээр байна уу? Өөрт чиг ой гутам, бусдын чиг бөөлжис хүрмээр байх хэрэг үү? гэв. 

	Бага дарга дахиад л жонгинон инээв. Марюткагийи мөрийг алгадан, 

	— Амазонкийн хатан хаан чамайг алдаршуулан магтъя. Энэрэнгүй Баасан минь, чи миний амьдралын шидэт ундааг өөрчилж өглөө. Чиний дүрслэн хэлсэнчлэн харз дахь гуалин шиг дайвж байх хүсэлгүй боллоо. Номууддаа буцаж очих нь эрт байна гэдгийг би одоо харж байна. Үгүй ээ шүдээ хавируулан, эргэн тойронгоо соёогоо мэдэгдтэл чоно шиг хазаж, амьд явах хэрэгтэй гэж ярив. 

	— Юу гэнэ ээ? Үнэхээр чи ухаарлаа гэж үү? гэвэл

	— Ухаарсаан хонгор минь! Ухаан орсон! Их баярлалаа, зааж сургасанд чинь! Хэрвээ бид одоо ном барьж суучхаад та нарын бүрэн мэдэлд газар нутгаа орхивол, та нар түүн дээр таван үе дамжин цусаар уйлмаар тийм хэрэг тарьчихна. Тэгэхгүй ээ, хайрт тэнэг минь. Нэгэнт соёл соёлынхоо эсрэг болохоор эцэс сүүлээ бүр үзнэ. Одоохондоо гэснээ, тэр хахан цацан үгээ тасалчхав. 

	Хэт хөх бөмбөлөг нүд нь тэнгэрийн хормой руу гөлрөн ширтэж баярын гал бадран онийв.

	Гараа урагш сунган чичирсэн хоолойгоор:

	— Дарвуул гэж аяархан хэлэв. 

	Марютка дотроосоо юманд түлхүүлсэн мэт огло харайн босоод харлаа. 

	Тэртээ хол, тэнгэрийн хормой дахь хар хөх зураасан дээр цагаан оч гялсхийн чичгэнэж, ганхалзан салхинд дэрвэлзэх нь дарвуул мөн. 

	Марютка чичрэн дагжих хэнхдэгээ базлан, хүлээж цөхөрсөндөө итгэж ядан нүд цавчилгүй ширтэв. 

	Бага дарга хажууд нь үсэрч очоод гараас нь барин цээжнээс нь хөндийрүүлэн татаж, Марюткаг өөрийгөө тойруулан эргүүлж дэвхцэн бүжиглэж гарав. 

	Дэвхцэхдээ, навтас болсон өмдтэй чөргөр хөлөө дээр дээр савлан

	 

	хөх да-лайн цэнхэр, ман-далд

	Хөл-гийн дарвуул гаг-цаар цайрч

	Бим-бам-бом бом

	Ман-далд! 

	 

	гэж хангинуулан дуулав. 

	— Болиоч хөөш, маанаг аа! гээд баяр хөөр болсон Марютка гараас нь амьсгаадан мултран гарав. Бага дарга:

	— Машенька! Миний хайрт тэнэг ээ, амазонкийн хатан хаан минь. Аврагддаг байжээ! Аврагдлаа шүү! гэнэ.

	— Төрхгүй чөтгөр минь! Энэ арлаас холдож хүмүүсийн дунд амьдрах гэж одоо чи хүсэж байгаа биз? гэхэд нь

	— Хүсэж байна, хүсэхээр барах уу! Би чамд тэгж бодох болсноо хэлсэн шүү дээ гэв. 

	— Байз!.. Эдэнд дохио өгөх хэрэгтэй! Дуудъя! гэвэл

	— Дуудаад яах юм бэ? Өөрсдөө хүрээд ирнэ гэв. 

	— Гэтэл өөр арал руу явж байвал яана! Эндхийн арал тоймгүй олон гэж немаканууд ярьж байсан. Хажуугаар маань өнгөрчхөж болно шүү. Пингээс винтов аваад ир! гэлээ.

	Бага дарга пин рүү гүйлээ. Винтовоо дээш хаялан мөн гүйсээр гарч ирэв. 

	— Битгий өвчигнө. Гурав угсраад аваад хая гэж Марютка хашхирав. 

	Бага дарга буугаа мөрлөв. Буун дуу гөлийсөн нам гүмийг нижигнүүлэн эвдэх бөгөөд бага дарга буу тийрэх болгонд гуйвалдана. Зөвхөн одоо л хэр зэрэг сульдсанаа мэдлээ. 

	Дарвуул бүр тодхон харагдах болжээ. Том гэгч, ягаавтар шар дарвуул усан дээгүүр баясгалант шувууны далавч шиг дэрвэсээр хурдлан айсуй. 

	Марютка ажиглан харснаа:

	— Чөтгөр гэж, ямар гэгчийн онгоц вэ энэ чинь? Загас агнуурынхтай адилгүй, хэтэрхий том байна гэж амандаа үглэнэ. 

	Буун дууг хөлөг онгоцныхон сонсжээ. Дарвуул дайвалзан нөгөө тал руугаа хажуулдан налж эрэг чиглэн шулуухан довтолголоо. 

	Далавч мэт улаан шар дарвуулын доор хөхрөх уснаас хөвөөд гарчих шиг намхан хар бие буй болов.

	— Агнуурын эргүүлийн завь юм байлгүй, тэгэхдээ ийм үед хэн дэмий тэнэж байдаг хэрэг вэ, ойлгохгүй байна? гэж Марютка чимээгүй үглэнэ. Тавиад алд ойртоод онгоц дахин зүүн хажуугаараа налав. Түүний урд хошуун дээр нэг хүн өндийн босоод гараа амандаа хумбайлган барьж хашхирав.

	Бага дарга татвасхийснээ урагшаа бөхийж элсэн дээр винтовоо таягдан шидчихээд хоёрхон үсрээд л усны захад хүрчхэв. Гараа урагш нь сунгаж бараг солиорох шахан:

	— Ур-ра! Манайхан байна!.. Түргэлээрэй, ноёдоо, түргэлээрэй! гэж хашхирав. 

	Марютка завь өөд нүднийхээ цэцгийг бүлтийлгэн хартал... Залуурынх нь ард суусан хүний мөрөн дээр алтан шар зурвас гялалзаж байв. 

	Марютка өндгөө дарсан шувуу шиг балмагдан чичгэнэнэ. 

	Ой ухаанд нь цахилгаан жирс хийх шиг нүд гялбуулж хэсэгхэн зурвас гэрэлтүүлэн нээв. 

	Мөс... хөххөн ус... Евсюковын царай. «Гай болж цагаантныхантай дайралдчихвал амьдаар нь битгий өгөөрэй» гэсэн нь бодогдов. 

	Дуу алдан уруулаа хазсанаа, чулуудан хаясан винтовыг нь шүүрэн авлаа. 

	— Хөөе, чи... бузар кадет! Гэдрэгээ!.. Гэдрэгээ гэж чамд хэлж байна шүү хэмээн Марютка зүрх шимшрэм орилон хашхирлаа. 

	Бага дарга гараа даллан, шагайгаараа ус татуулан зогсоно.

	 гэнэт гал шуурганд мөхөж байгаа ертөнцийн чих дүлийрэм, сүр жавхлант нүргээн ардаа гарахыг сонслоо. 

	Юу болсныг ойлгож амжсангүй гэнэтийн сүйрлээс амь зугтаан хажуу тийшээ үсэрлээ, гэвч орчлонгийн мөхлийн энэ нүргээн түүний хувьд нарт хорвоогийн эцсийн дуу болжээ.

	Марютка тэрийж унасан түүнийг, ухаан солиотой юм шиг ширтэн харж, яагаад ч юм өөрийн бодолгүй зүүн хөл дээрээ догонцож байлаа. 

	Бага дарга толгойгоороо ус руу унажээ. Бяцарсан гавлаас нь цус садарч гялалзсан тослог усанд зам татуулан тархана.

	Марютка урагшаа нэг алхаад тонгойлоо. Винтовоо унагааж, орилон хэнхдэгээ яран цамцаа хүү татав. 

	Ухархайнаасаа бүлт үсэрсэн нүд ягаан судсанд дүүжигнэн усан дотор бөнжгөнөн хөвнө. Тэрхүү тэнгис шиг хөх бөмбөлөг бүсгүйн зүг өрөвдөлтэйеэ гайхширан харна. 

	Марютка өвдгөөрөө усанд шалхийн сөхөрч зэмдэг болсон амьгүй толгойг өргөх гэж оролдож байснаа, хүүрийн дээр унаж нүүрээ цохилон хүрэн улаан нөжид хутгалдан, 

	— Эвий минь! Би юу хийх нь энэ вэ? Сэргээч, миний муу турьхан хөх нүдэн минь ээ! гэж өр өвдмөөр цурхиран ориллоо. 

	Энэ үес элсэнд тулж зогссон онгоцон дээрээс гайхаж мэлэрсэн хүмүүс түүнийг ширтэн байж билээ. 

